
SO‘ZBOSHI
Qissa janridagi bu asar dastlab 1986-yili Vena va Myunxendagi Annette Betts nashriyotida chop etilgan.

Uning o‘zbekcha tarjimasi 1990-yilda  O‘zbekiston yozuvchilari uyushmasi​dagi “Tarjima mar​kazi”ga taq​dim etilgandi. Markazning G‘arb adabiyotlari bo‘limi mudiri marhum Yo‘ldosh Parda tarjimani nashr etti​rish uchun “Cho‘lpon” nashriyotiga, eshit​tirish uchun O‘zbekiston radiosiga tavsiya etgan. 
Bu orada o‘zbek yozuvi kirillchadan lotinchaga o‘ta​digan bo‘ldi. Yurtimizda rejalashtirish o‘rniga  bozor iq​tisodiyoti joriy etildi. Shu bois mazkur tarjima kitob shaklida chop etilmay qolgan. Undagi ayrim hikoya​lar​gina 1991-yilda  radio orqali eshittirilgan. 
2005-yilning dekabr-aprel oylarida qissa “Ma’rifat” gazetasining shanba sonlarida to‘liq berilgan. 2017-yili uning ikki hikoyasi “Jahon bolalar adabiyoti” jurnalida (1-son) nashr etilgan.

Ayni paytgacha tarjima ko‘p marta ko‘rib chiqilib, xato va kamchiliklari imkoni boricha bartaraf etildi. Bun​​da tarjima taqrizchilari va mas’ul muharrir bildir​gan fikrlar ham e’tiborga olindi. 
Albatta, bu uchun ularga va asari O‘zbekistonda nashr etilishiga rozilik bergan Shrayber-Vike xonimga, suratlar muallifi Laymgruber xonimga samimiy min​nat​​dorlik bildiraman. 

Tarjimada muallif uslubi saqlandi. Izohtalab so‘z​larga matn ichida izohlar ilova qilindi.
Ona tiliga qilinadigan har qanday tarjimadan maq​sad, o‘z xalqi vakillarini o‘zga xalq ada​biyoti namu​nalaridan bahramand etishdir. Ushbu tarjima ham shu maqsadda amalga oshirildi. 
Asliyatdagi suratlar tarjima matniga ham kiritildi. Ular qissa voqealari yanada qiziqarli va tushunarli bo‘​li​​shini ta’minlaydi. 
Anton haqidagi voqealar olamiga kirib, ulardan ma’naviy-ma’rifiy saboqlar olishda, bolajonlarga omad​lar tilayman.
Tarjimon 

Anton bo‘rini uchratgan kecha
“Yur, mushuk, – dedi Anton mushugiga. – Сhor​doq​qa chiqib, tintuv qilib kelamiz.” 

Mushuk cho‘zildi va qad rostladi, huzurlanib es​nadi-da, kichik sayrga xohishi yo‘q emasligini bil​dirgan bo‘l​di. Anton ko‘pdan buyon tepa​dagi latta-putta va eski me​bellar orasidagi kat​ta, sirli yog‘och sandiqni ochib ko‘r​moqchi bo‘lib yurgandi. Bu ishi onasiga yoqishi yoki yoq​mas​ligini bilmasdi. Shu bois undan bu haqda so‘​ramagandi. Chor​doq​qa chi​qiladigan burama yog‘och zina​lar qadam bosil​ganida g‘ichirlardi. Mushuk qiziqib iska​lan​di. Sichqonlar​ning isi kel​gan bo‘lsa kerak. Anton ko‘z​lari yarim qorong‘i​lik​ka o‘rgangunicha kutib turdi. U ni​ma​nidir izla​yotganday atrofga qaradi. Ko‘p o‘rgimchak to‘r​​​lari, qovjiragan gullar va o‘tlar to‘sinlardan osilib tu​rardi. Temir stol va ustidagi marmari yorilgan mis quti shu yerda ekan. 
“Qayerdadir haligi sandiq ham bo‘lishi kerak”, – pi​chir​ladi Anton va orqaga tisarildi. Qo‘rquvga tushgan bir ko‘r​shapalak, uxlash uchun shosha-pisha boshqa joy qi​dira boshladi. Mushuk unga qarab xirilladi. Uchadigan jo​ni​vorni tutish, unga qiyinlik qilardi-da. Nihoyat, Anton ko‘z ilg‘amas burchakdagi sandiqni topdi. Bir amallab uning og‘ir qopqog‘ini ochdi. Undan qovjiragan gullar​niki kabi antiqa hid taraldi. U badbo‘y emas edi. Shunday bo‘l​sa ham, Antonning nafas olishi og‘ir​lashdi. 

“Nimadan qo‘rqaman? – o‘yladi Anton. – Bu eski nar​salar solingan sandiqdan boshqa narsa emas-ku.”

U undan eskicha kiyimlarni, tutqichi it boshi shaklida chiroyli qilib o‘yilgan hassani, patlar taqilgan katta shlya​pani va uvadalanib qolgan bir kitobni chiqardi. Anton uni varaqlab ko‘rishi bilan kayfiyati buzildi. U tushunarsiz til​da yozil​gan bo‘lib, ichidagi ozgina rasmlari ham uncha qi​zi​qarli emas ekan. 
Bitta yozuvli varaq chang yerga tushib ketdi. Anton uni oldi va keyinroq bafurja o‘qib ko‘rish niyatida, shimi​ning cho‘ntagiga solib qo‘ydi. Anton​ning mushugi unga ta’na qilayotganday, panjalarini silkita boshladi. U tozalik tarafdori edi. Chang, o‘rgimchak to‘rlari va ko‘rshapalaklar uning g‘ashini keltirardi. Buning ustiga u och qolgandi. “Miyov”, – dedi u sabrsizlik bilan. 

“Hozir ketamiz”, – dedi Anton. U mushuk tilida yax​shigina gapiradigan bo‘lib qolgandi.
Anton qilishi kerak bo‘lgan ishlar ko‘p edi: mu​shugini ovqatlantirish, matematika vazifa​la​rini baja​rish, sabzavot sho‘rva ichish, Sibille bilan telefonda so‘zlashish, onasiga ko‘p gaplarni ay​tish, ayrimlari haqida esa og’iz ochmaslik. Shu bois cho‘ntagiga solib qo‘ygan varag‘ini unutib qo‘y​gandi.
Yarim kechada Anton uyg‘onib ketdi. U chiroq yoq​qichni paypasladi. Oyoqlari uchida yotgan mushugi beix​tiyor xirrillab qo‘ydi. Kechasi oromi buzulishiga u sira to​qat qilolmasdi. Anton katta soatga qaradi. Yarim kecha. Deyarli hech qachon u yarim kechada uyg‘on​masdi. Qorni og‘rigan yoki isitmasi ko‘tarilgan hollar​dagina uning uy​qusi buzilishi mumkin edi. Karavo​ti yonida jinsisi g‘i​jimlanib yotardi. Shu payt esiga tushdi: yozuvli qog‘ozcha! Anton uni shimining cho‘n​ta​gidan olib tekisladi. Bu ancha ingichka va juda yo‘g‘on chiziqlardan iborat eskicha qiya yozuv edi. Anton uni qiynalib o‘qidi.
Osuda tun, uvillashlar eshitilar yiroqdan,
Tuman uzra ko‘tarilib, mo‘ralaydi zarrin oy.

Boyqushlar emasmikan shovqin solib turganlar?

To odamsan, ulardan hayiqasan hoynahoy.

Hozirgina chiqqan oy ham,
Yoritolmas bu tunni.

O‘shalardan biri bo‘lib,
Chaqnatgin ko‘zlaringni.

Endi sening isming Lene,

Anton, Gudrun, Rolf emas,

Tumshug‘ingni ko‘targin-da, qayragin tishlaringni 
Va mana shu zahotdanoq bo‘lib qolgaysan bo‘ri. 

Anton baland ovozda hijjaladi. Oyoqlari uchi​dagi mushugi endi butkul uyg‘ondi. Orqasidagi yunglarini hurpaytirib, quloqlarini dikkaytirdi.

“Sehrli she’rga o‘xshaydi, – dedi Anton. – Am​mo ta’sir qilmaskan. Aks holda bo‘ri bo‘lib qolar​dim.” 

Mushuk yana xotirjamgina Antonning oyoq​lari uchida g‘ujanak bo‘lib yotib oldi. Anton chi​roqni o‘chirdi. Oy nur sochib turardi, gohida sut​day oq bulutchalar suzib o‘ta​yotgandi. 

“Bu nima?” Anton karavotidan sakrab tushib, de​raza oldiga bordi. Yer qalin va oq tumanga bur​kangan ekan. “Tuman uzra ko‘tarilib, mo‘ralaydi zarrin oy”, – takrorladi Anton hayron bo‘lib. Keyin u derazadan o‘girilib, karavoti tomon qa​dam tashladi.

Shu payt uni ko‘rdi.

Bo‘ri xona o‘rtasida o‘tirganicha, chaqnoq ko‘z​​lari bilan Antonga tikilib turardi. Katta baroq bo‘ri yotoq​xo​nada bo‘lishi juda g‘alati hol edi, albatta. Undan qo‘rq​mayotgani, Antonga yanada g‘alati tuyildi.

“Meni chaqirding”, – dedi bo‘ri.

“Ataylab emas”, – dedi Anton.

“Biroq sehrli she’rni aytding. Ayni kunda, ayni soatda.”

“Bu tasodif”, – dedi Anton.

“Tasodif bunaqa bo‘lmaydi, – javob berdi bo‘ri. – Yur, men bilan.”

“Hozir-a, kechasi va tumandami?” – so‘radi Anton. 

“Ha, hozir, kechasi va tumanda”, – dedi bo‘ri. 

Anton jinsisini kiydi va shkafdan qalin jem​perini oldi. “Uy darvozasi yopiq”, – dedi u ikki​lanib.

“Biz uchun emas”, – uqdirdi bo‘ri. 

“Tush ko‘ryapman shekilli, – o‘yladi Anton. – Yarim kechada shunday yovvoyi bo‘ri bilan ke​tayotganim, rost bo‘lmasa kerak.” 
Bo‘ri qalin tuman oralab juda tez yugurdi.
“Sekin, yetolmayapman!” – hansiradi Anton.

“Menday yugur! – dedi bo‘ri. – Bizlardan biri​miz​ ekanligingni o‘yla.”
Anton shunday qilishga urindi. Shu zahoti u qiynalmay yugurayotganini his qildi. 

“Qani endi soatlab shunday yuguradigan bo‘l​sam”, – o‘yladi u.

“Keldik.” Bo‘ri katta, keksa eman tagida to‘x​tadi. “Bu madad maydoni”, – dedi u tantanali tarz​da. Eman shi​tirladi, bo‘ri jim va diqqat qilib turdi. Qayerdandir g‘alati uvillash eshitildi. Anton bir oz sovqotdi.

“Endi madadkor hayvoningman, – dedi bo‘ri. – Qachon kerak bo‘lsam, shu yerdan to​pasan.”
“Madadkor hayvonim? – takrorladi Anton hayrat​lanib. – Bunaqasi bo‘lishini sira bilmagan ekanman.”

“Sen bilganlaringdan ko‘proq bilasan”, – javob qildi bo‘ri. 
Yana yiroqdan uvillash eshitildi.

“Ular meni chaqirishyapti, – dedi bo‘ri. – Men borishim kerak.”

“Men esa uxlashim kerak”, – pichirladi Anton. Shunday deyishi bilan ko‘zlari yumildi.

Anton uyg‘onganida, quyosh chiqqandi. U at​rofga alangladi. Yo‘q, u eman tagidagi maysalar us​tida emas, o‘z karavotida yotardi. Oyoqlari uchi​​da mushugi ham jimgina uxlayotgandi.

Antonning onasi xonaga kirdi. U Antonnig jin​sisini va atrofdagi ayrim narsalarni yig‘ib oldi.
“Qalin jemper senga nima uchun kerak bo‘lib qoldi? Bu juda issiq-ku”, – dedi u hayron bo‘lib.

“Tumanli kechalar uchun”, – javob berdi Anton uyqusirab.

Boshini silkib, onasi jemperni yana shkafga solib qo‘ydi.

Musobaqa

“Bu musobaqalar bema’nilik”, – deya hansira​di Anton. Yugurganida uning biqini og‘rirdi. “Ne​ga doim kimdir bosh​qalardan tezroq yugurishi yoki balandroq sakrashi kerak?” 

“Juda bema’nilik”, – darhol ma’qulladi baqaloq Dieter. U ancha ozgandi. Shunday bo‘lsa-da, ba​land​lik​ka sakrash​da tanasidagi ortiqcha kilolar pand be​rardi.

“Ikkalasi topishib qolishgan, – mazax qildi ra​qib ja​moadagilardan biri. – Biri qopday sakraydi, boshqasi tosh​baqaday yuguradi.”

“Qop va Toshbaqa”, – kulib takrorlashdi yana bir nech​tasi.

Qizarib ketgan Dieter, pastki labini tishladi.

“Xohlasam hammangdan o‘zib ketaman.”
Anton angrayib qaradi. “Rostdan ham u shun​day de​dimi?” Bu bolalarcha maqtanishga o‘x​sha​di.

Raqib jamoadagilar yana kulishdi. “Buni hozir ko‘r​satishing mumkin, Toshbaqa!”

Sport o‘qituvchisining hushtagi churulladi. Anton o‘zi​ni tush ko‘rayotganday his qildi va uyg‘onib ketgisi keldi. 

Uzoqdan start o‘qi uzilganini eshitishi bilan, u yo‘lak chetidan g‘izillab yugurib ketdi. Yonidagi may​sazordan yana kimdir yugurib borayotgandi. “Menday yugur, – Anton aniq eshitdi. – Bizlarning birimizsan.” Bu o‘sha tu​manli kechadagi bo‘ri edi. Antonning ma​dadkor hayvoni bo‘lishni va’da qil​gan bo‘ri.

Anton qadamlarining tezligi o‘zgarayotganini his qildi. Yugurayotgan u emasday, sira qiynal​may yugurib bora​yotganday edi. Anton endi har qanday qiyqiriq​larni ham, sport maydonidagi shov​​qinni ham eshitma​yot​gandi. Keyin u marraga yetib keldi va hayron bo‘lib raqib jamoadagi​lar​ning alamli yuzlariga qaradi. Sport o‘qituvchisi unga sami​miy bosh silkib qo‘ydi, baqaloq Dieter suyunib ketganidan, kimdir yelkasiga turtayot​ga​nini payqamadi.

“Biz yutganga o‘xshaymiz”, – dedi Anton ishon​qiramay va atrofga qaradi. 

Biroq bo‘ri g‘oyib bo‘lgandi. 

Telramund bilan sayr

Antonning onasini ko‘rishga bir dugonasi kuchugi bilan kelgandi. Baland bo‘yli, qizilsoch bu ayolning ismi Gudrun, sarg‘ish yungli, ko‘rshapa​lak​larnikiga o‘xshash uzun quloqli kuchugining oti Telramund ekan. Anton yotoq​xonasining eni​ga otgan charm to‘pni, Telramund shosha-pisha keltirib berayotgandi. Kitob javoni ustida o‘tirgan mushugi ularga qarab miyovlab qo‘ydi. “Bun​cha ziqnasan”, – dedi Anton va qo‘lidagi to‘pni yana uloqtirdi. Telramund shalpang quloqlarini likilla​tib yana uning ke​tidan chopdi.

“Buni boshqa joyda qilsanglar bo‘lmaydimi?” – dedi Anton​ning onasi o‘ta qat’iy va baland ovozda. Anton to‘p​chani ushlab turgan qo‘lini pastga tu​shirdi, Telramund qo‘rq​qanidan qotib qoldi. “May​li, o‘ynay​veringlar”, – dedi Antonning onasi bir ozdan so‘ng. “Asabim tez-tez buzi​ladigan bo‘​lib qolgan. Uyqum ham yomonlashgan.” 

“Balki yotadigan joying to‘g‘ri emasdir?” – de​di Gudrun. 

Antonning onasi kuldi. “O‘z joyimda yota​man. Bundan ham to‘g‘riroq joy bo‘ladimi?”

“Yerdan nur taralishi haqida biror nima eshit​gan​mi​san?” – so‘radi Gudrun.

“Ha, ammo men bunaqa safsataga ishonmay​man”, – javob qildi Antonning onasi.

“O‘zing bilasan, – dedi Gudrun. – Har holda men bir afsungar ayolni bilaman, u senga joying yax​​​​shi yoki yomon​ligini aytib berishi mumkin. U giyoh​lardan foy​da​lanish sirlarini ham biladi. Bu​rungi zamonlarda bunday​larni jodugar deyish​gan.”

Anton quloq soldi. U jodugar bilan tanishishni ko‘pdan buyon orzu qilardi.

“Agar seni rostdan ham kamroq koyiydigan qi​lib qo‘ya olsa, o‘sha jodugarni tezroq chaqir​tirsak yaxshi bo‘lardi”, – o‘yladi Anton.

“Ehtiyot bo‘l, u seni dengiz to‘ng‘izchasiga (Meerschweinchen) aylantirib qo‘ymasin. Jodu​gar​lar haqi​qatdan ham shunday qilib qo‘yishlari mumkin.”

“Mayli, – dedi Anton. – Shunday qilsa, mak​tabga bor​maydigan bo‘lardim.”

Dahlizdan taqir-tuqur eshitildi. Telramund Anton​ning charmli etiklaridan birini sudrab keldi. Shundan so‘ng u bir sport poyafzalini keltirdi.

“U sayrga chiqmoqchi”, – dedi Gudrun. 

Anton ikkinchi etigini ham oldi, Telramundni bo‘yin​bo​g‘idan tortdi. “Yur, Telramund, istirohat bog’i​ga boramiz!”
Telramund akkilladi, vovilladi va jo‘shib Antonga talpina boshladi. Mushuk uni kitoblar javo​ni ustidagi o‘tirgan joyidan nafrat bilan ku​zatib turardi.

”Uni faqat sirtmoqda olib yur”, – dedi Gudrun qat’iy ohangda.

Anton tushunarsiz holda to‘ng‘illab qo‘ydi.

Istirohat bog‘iga kiraverishda, u Telramundni qo‘yib yubordi.

Istirohat bog‘i itlar uchun sirli voqealar ma​koni edi. Telramund darhol daraxtlarni, toshlarni, kurtaklarni iskab chiqdi. Ahyon-ahyonda oyog‘ini ko‘tarib mavjud voqelik​lar​ga qo‘shimchalar ham kiritdi. 

Birdan u tikilib qoldi. Istirohat bog‘idagi o‘rin​diqda o‘tirgan bir keksa ayol kabutarlarni oziq​lantirayot​gandi. “Telramund!” – chaqirdi Anton. Biroq endi uni to‘xtatib bo‘lmasdi. U qattiq vo​villab, o‘zini yemish cho‘qishga be​rilib ketgan to‘​daga tashladi. Kabutarlar bir–birlariga uri​li​shib, uchib ketishdi, bir bolakay qo‘rqqanidan chin​qirib yubordi, keksa ayol baland ovozda javradi.

Telramund o‘zidan va qilgan ishidan mam​nun​day edi. U nariroqqa yugurib borib, lola jo‘ya​gini kovlay boshladi. So‘nggi paytlarda yog‘ingar​chilik ko‘p bo‘l​gani uchun, yer nam va yumshoq edi. Katta, uzun yungli itni arqonlab ol​gan bir ayol Antonning yonida to‘xtadi.

“Buning zoti qanaqa?” – so‘radi u.

“Ko‘proq taksa (oyoqlari kalta, gavdasi uzun it), ozgina spanyel (ovchi it), ozgina mittiba​shara”, – deya ta’rifladi Anton. “Siznikichi?”

“Sof afg‘on zot”, – javob berdi ayol.

“Faqat bitta zotlimi? – so‘radi Anton hayrat​lanib. – Shunday bo‘lsa ham chiroyli ekan.”

Ayol unga g‘alati qaradi-da, itini yetaklab tez yurib ket​di.

Telramund lola jo‘yagida kovlagan chuqu​ri​dan chiqib keldi. Endi u sarg‘ish emas, balki bu​tunlay ifloslanib qo‘ng‘ir tusga kirib qolgandi.
“Ey, yumronqoziq, – dedi Anton koyib. – Uyda yana gap eshitadigan bo‘ldim-ku.”

U arqonni Telramundning bo‘yinbog‘iga mah​kam bog‘​ladi.

“Bu iflos hayvon tomonga emas”, – Anton kim​dir shun​day deganini eshitdi. Bu jon-jahdi bilan o‘zining itini Tel​ra​munddan tortayotgan ayol edi. Itning ba​sharasi ajinli bo‘lib, ko‘zlari kirtaygan, boshi doka bilan o‘rab qo‘yilgan ekan.

“Tishi og‘riyaptimi?” – so‘radi Anton qiziqib.

“Yo‘q quloqlari qirqilgan!” Ayol ketmoqchi bo‘ldi.

“Bu nima deganingiz?” – so‘radi Anton.

“Quloqlar... – ayol bir oz jim turib, qisqartiriladi”, – de​di. 
“Quloqlar qanday qisqartiriladi?” – so‘radi Anton esankirab.

“Bu hayvonlar shifokorining ishi”, – dedi ayol.

Antonning jahli chiqdi. “Quloqlarni kesadilar demoq​chi​misiz?” 

“Ha, shunday. Quloqlarni va dumni. Bokser (nemis bul​dogi) zotli itlar shunday qilinadi. Yuraqol, Bodo.” Ayol tisarilayotgan itini yetaklab ketdi.

Anton ularning ortidan angrayib qarab qoldi.

“Biror nimani tushundingmi, Telramund?” – so‘radi u nihoyat.

Telramund shunday qattiq silkindiki, qurigan tana​si​dagi tuproq changlari quloqlari ustiga ko‘​tarildi.

“Men ham”, – dedi Anton.

Afsungar ayol
“Ko‘zlarimning tagi qavarib qolibdi.” Anton​ning onasi oynadagi aksiga xomush qarab turdi.

“Afsus.” Anton shunchaki tashvishlanganday bo‘ldi.
“Yomon uxlayapman. Kechalari uyg‘onib ke​tib, sira uxlay olmayapman.”

“Nega jodugarni chaqirmayapsan?” – so‘radi Anton umid​vorlik bilan. Antonning shunday mu​him savoli bor ediki, uni u undan boshqa hech kim​ga bera ol​masdi.

“Afsungar ayolni nazarda tutyapsanmi? Shun​day qilib ko‘rarman. Uning telefon raqamlari qayer​dadir bo‘lishi ke​rak.”

“Jodugarlarda telefon bo‘ladimi? – ajablandi Anton. – Jodugarlar o‘rmon o‘rtasidagi chaylada yashamay​dilarmi?”
“Bunisi emas, – ming‘illadi Antonning onasi. – Elizabet ko‘chasidagi 13-uyda yashaydi.” U shun​day deya telefon raqamini terdi.

“Erta soat to‘rtda”, – dedi Antonning onasi go‘​shakni qo‘​yayotib.

Anton keyingi kuni soat to‘rtda albatta uyda bo‘lishi kerakligini xayolidan o‘tkazdi.

Soat rosa to‘rtda qo‘ng‘iroq chalindi. Anton eshik​ni ochishga shoshildi. Hayron bo‘lib tash​qarida turgan ayol​ga tikilib qoldi. Ayol oq sochli, ko‘m-ko‘k kostyum​li, qalin ko‘zoynakli edi. U Anton o‘qiydigan maktab​dagi ingliz tili o‘qituv​chisiga o‘xsharkan. “Agar shu jodugar bo‘lsa, men dengiz to‘ng‘izchasi bo‘lganim bo‘lsin. Yelkasida qora mu​shugi ham, qarg‘asi ham yo‘q ekan.”

U sehrli so‘zlar aytmasligi ham ma’lum bo‘ldi. Ikki qo‘​lida ikkitadan egilgan temir tayoqchani ush​lab, xonani ay​lanib chiqdi. Temir tayoqchalar egilib yoki ko‘tarilib turar​di. Hammasi shu ekan. Gohida esa ayol belgilab olish uchun, yerga qo​g‘oz parchalarini ham qo‘yib chiqdi.

“Ancha yomon”, – dedi u nihoyat. So‘ng nurlar va suv havzalari haqida allanimalar dedi. “Karavot​ni darhol bu yerga ko‘chirishingizni mas​lahat beraman.”
U katta kiyim shkafi turgan joyga ishora qildi.

“Buning ish bermaydi-ku”, – dedi Antonning ona​​si.

Ayol kuldi. “Hamma shunday deydi. Biroq ay​nan shu ish beradi.”

Shundan keyin u Anton yotadigan joyni tek​shirdi va uni juda ma’qul topdi. 

“Baribir karavotimni boshqa joyga ko‘chir​mas​dim, – dedi Anton o‘jarlik bilan. – Bunaqaga ishonmayman.”

Antonning onasi choy qaynatish uchun osh​xonaga kir​di. Anton jaketini oldi. U sayr qilib kel​moqchi bo‘ldi.

“Bo‘ri bilan birga ketasanmi?” – so‘rab qoldi ayol to‘​satdan.

Anton hayron bo‘lib unga qaradi. To‘g‘ri eshit​dim​i?

“Uni ko‘ryapsizmi?” – so‘radi u esankirab.

“Ko‘ryapman desam, uncha to‘g‘ri bo‘lmasligi mum​kin”, – dedi ayol.

“Hamma bolalarning madadkor hayvonlari bo‘​​​​la​​dimi?” – so‘radi Anton fursatdan foydalanib. Xud​di shu savol uni ko‘pdan buyon qiziqtirib kela​yotgandi.

“Har kim qachondir bir yoki bir nechta ma​dad​kor hay​voniga duch keladi, – javob berdi ayol. – Biroq ayrimlar ulg‘ayganlarida buni unutib qo‘​yishadi. Ay​rim​lar esa ma​dad​kor hayvonlari bilan yetarlicha shu​g‘ullanmay qo‘yi​sha​di. Ular ana shun​​dan xafa bo‘lib ketib qolishadi va qay​tib kel​maydilar. Bugungi bola​larning qiladigan ishlari ko‘​pa​yib ketgan. Televizor, kino, komputer o‘yin​lari boshqa voqeliklarga ancha raqobatdosh bo‘​lib qo‘lganlar.”

“Bizda baribir televizor yo‘q”, – dedi Anton. U qa​chon​dir buning uchun xursand bo‘lishi mum​kinligini sira xayo​liga keltirmagandi.

Anton o‘zini ancha paytlardagiga qaraganda mam​nun​roq his qildi.

“Yur, bo‘ri, madadkor hayvonlarning eng zo‘​ri”, – dedi u baland ovozda va xonadonlarga chiqiladigan zina​la​r​ning har ikkitasini bir qilib sakray-sak​ray past​ga tushib ket​di. Qo‘shni ayol uning orti​dan bo​shi​ni silkib qarab qol​ganini sezmadi. 

Anton va tumshuqli ayiq

Odatdagi kunlardan biri edi. Antonning mu​shugi uning qora, dumaloq yoqali jemperi ustida uxlab turgandi. Nati​jada, jemper kulrang tusga bur​kandi. Anton jemperiga qa​radi-da, mushugi us​tidagi yunglari hali ham borligiga hay​ron qoldi. U jemperidagi mushuk yunglarini cho‘tkalab tash​​​lashga urindi. Bir ozdan so‘ng cho‘tka ham jemper va mushukdagi kabi yung​larga burkandi. Shu ahvolda no​nush​ta payti o‘tib ketdi. Buning ustiga u maktabiga o‘z vaq​tida kela olmadi.

“Nega kechikding?” – so‘radi undan o‘qituvchi. 

“O‘qituvchilar hamma narsani bilishga qizi​qishi yo​mon-da, – xayolidan o‘tkazdi Anton. – Mu​shu​gim jem​pe​rim ustida uxlagani uchun”, – dedi u mayusgina. Shunday deyishi bilan hamma kulib yuborgani, unga g‘alati tuyildi. Sibille ham kuldi. Bu odatdagi kunlardan biri edi. 

Maktabdan so‘ng Anton uyga kelib qarasa, onasi yo​zuvli qog‘ozcha qoldirib ketgan ekan: “Bir joyga borib ke​lishim kerak, sabzavot sho‘rva muzlatgichda. Uni ichgan, maza qiladi. Keyinroq ko‘rishguncha.” 

“O‘sha joyga borib kelish shart ekan-da”, – dedi Anton va sabzavot sho‘rvani gaz plitasi us​tiga qo‘ydi.

Keyin u Verner unga vaqtincha bergan kitobni o‘qiy bosh​​ladi. Hindular ko‘chmanchilarning ara​valar bilan o‘ral​​gan qal’asiga hujum qilayotganla​rida, Anton o‘tli pay​konlar hidini sezganday bo‘l​di. Aslida bu o‘tli pay​kon​lar​niki emas, sabza​vot sho‘rvaniki edi. U pishillagan holda pli​ta us​tiga toshib, ko‘mirday qorayib qolayot​gandi. Kastrul​​​​ka​ning qopqog‘i yopiq bo‘lsa ham.

Anton uf tortib, plitani o‘chirdi-da, hayvonot bog‘i​ga qarab yo‘l oldi. U mushugidan, sabzavot sho‘rvadan va ilk bor Sibilledan ham ranjigandi.

Dastlab Anton maymunlar qafasi oldida ancha turib qoldi.

Bir kichik maymun kattalarining boshiga yon​g‘oq​lar otib aybsizday qarab turardi. Boshqa may​​​munlar u tufayli janjallashib qolganlarida, pan​​jalarini bir-biriga urib zavq​lanayotgadi. Ular tinchib qolganlarida esa, u yashin tez​ligida yana bitta yong‘oqni o‘sha tomonga otdi. 
Anton endi mushugi va sabzavot sho‘rvadan umu​man xafa emas edi.
“Turqi sovuq-ku”, – Anton kimdir shunday de​ganini eshitdi. Bir qafas oldida yo‘g‘on oyoqli se​miz ayol turardi. U nok yeyotgandi, sharbati iya​gidan kiyimiga oqib tusha​yotgandi. Ayolning yoni​da kalta bo‘yli, uzun, qizil burunli erkak bor edi. Uning og‘zi chetida sigaret osilib turardi.

“Turqi haqiqatan ham sovuq, – dedi u. – Buna​qasi hayvonot bog‘ida umuman namoyish qilin​mas​ligi kerak.”

Nok yeyotgan ayol bilan qizil burunli erkak kulishdi. Erkakning og‘zidagi sigareti tushib ket​di. Ayol kulayotga​nida ham, nok yeyishdan to‘x​tamadi. 

Ular boshqa joyga o‘tishgach, Anton qorong‘i qa​fasga qaradi. U bir g‘alati hayvonni ko‘rdi. Bu tumshug‘i bosh​qacharoq ayiq edi. Terisining ko‘p joyida juni ham yo‘q. Bamisoli yaramay qolgan po‘stinday. “Tumshuqli ayiq”, – o‘qidi Anton to‘​siq​qa ilib qo‘yilgan taxtachadan. Va: “Il​timos, yemish bermanglar!” 
Tumshuqli ayiq orqa oyoqlarida o‘tirgan hol​da, u yoq​dan bu yoqqa tebranardi. Uning kichik ko‘zlarida xomush​lik alomati bor edi. Anton ya​qinroq bordi. Ayiq o‘kirdi. Bu erkin tarjimada “O‘sha yerda tur”, – degani edi.

Anton ayiqqa dedi: “Seni xunuk deganlarning o‘zlari bir oynaga qarab olishsa, yaxshi bo‘lardi.”

Ayiq tebranishdan to‘xtadi.

“Negadir hamma meni xunuk deydi”, – o‘kirdi u.

Anton ayiq tilini uncha bilmasa-da, ayiq nima deganini anglaganday bo‘ldi.

“Men ayiqlarni yaxshi ko‘raman, – dedi u, – buning us​tiga sen juda ajoyib ayiq ekansan. Senday ayiqni hecham ko‘rmaganman.” 

Ayiq bir panjasi bilan chap qulog‘ining ortini qashidi. Maqtovlar uni ancha xijolatlantirib qo‘y​gandi. U bunday mu​nosabatni kutmagandi.

“Nima yeyishni xush ko‘rasan?” – so‘radi Anton.

Ayiq qafasdagi so‘lgan ko‘katni olib, unga tikil​di-da, yana joyiga qo‘ydi.

“Ular senga ko‘kat bermayaptilarmi?” – so‘ra​di Anton ajablanib.

Ayiq yana qashindi. Bu safar o‘ng qulog‘i or​tini. Shun​cha e’tibor uni haqiqatan ham xijolatga qo‘ya​yotgandi. 

U qafas ortidan tishlangan olmani oldi va Antonga uzat​di. “Juda xursandman, – dedi Anton, – biroq bu yerda ‘Iltimos, yemish bermanglar!’, – degan yozuv bor.” Ayiq olmani tashladi. Anton panjara orasiga qo‘l tiqish mumkin emasligini bilardi. Hatto yaxshi niyat bilan ham.

“Bilasanmi nima, – dedi Anton, – men hozir borib, bi​ror tuzukroq yegulik olib kelaman. Keyin uni senga be​rishi uchun, boquvchingga beraman.”

Ayiq jim turib eshitdi.

“Yaqinda ko‘rishguncha”, – dedi Anton.

Anton uyida meva yoki sabzavot qidirishga tushdi. Ni​hoyat, u onasining bozor sumkasidan bir tup chi​royligina yam-yashil karamni topdi. Anton darhol uni qo‘ltig‘iga tiqib, yana hayvonot bog‘i tomon yo‘l oldi.
Anton surishtirib ayiq boquvchini topdi. U baland bo‘yli, keng yelkali, kichik ko‘zli, cho‘ziq burunli bo‘lib, qo‘llari uzun va serjun edi.

“Xayrli kun”, – dedi Anton.
Erkak qaradi, ammo javob bermadi.

“Men bir hayvonga yemish olib kelgandim”, – dedi Anton.

“Mumkin emas”, – g‘uldiradi erkak.

“Hech bo‘lmasa, uni shu yerda qoldirsam, may​limi?” – so‘radi Anton.

“O‘zimizniki yetadi”, – dedi erkak yana g‘ul​dirab. U so’zamol emasligi ko‘rinib turardi.

“Bu tumshuqli ayiqqa”, – uqdirdi Anton.

Boquvchi unga qarab, – “Nimaga?”, – deb so‘ragandi, ovozi ayiqnikiday chiqdi.
“Men unga buni va’da qilgandim”, – dedi Anton.

“Kel”, – dedi boquvchi. Uning ovozi bu safar ham g‘ul​diraganday eshitildi.

Anton u bilan tumshuqli ayiqning qafasi ol​diga bordi. Ayiq panjara ortida uni orziqib kuta​yotganday edi. U Antonni ko‘rishi bilan, darhol qaddini rost​ladi. “Xursand bo‘lyapti”, – bo‘kirdi boquvchi. U Anton keltirgan karamni olib, yon tomondagi eshik orqali qafasga kirdi. Keyin sa​mimiy tarzda ayiqning yelkasiga urib, unga ka​ramni uzat​di. Ayiq ikki panjasi bilan ikki qulog‘i ortini qashladi. 

“Xijolatlanmay yeyaver”, – dedi Anton.

Shundan so‘ng ayiq karamni panjalariga oldi va barg​larini kemira boshladi.

“Yoqimli ishtaha”, – dedi Anton samimiy ohangda va ketishga shaylandi.

Ayiq karamni darhol chetga qo‘yib, panjara yaqiniga keldi.

Qafas ichida turgan boquvchi Antonga qarab bo‘kirdi: “U endi senga do‘st bo‘lib qoldi. Yana kel. U kutadi.” Bo​quvchining eng uzun gapi shu bo‘ldi.

“Erta kela olmayman, – dedi Anton. – Chunki tushdan keyin jismoniy tarbiya va rasmdan dars​larim bor. Ertadan keyin.”

“Yaxshi”, – g‘uldiradi ayiq. Buni ham boquvchi ayt​gandir.

Anton juda mamnun holda uyiga ketdi. Endi u Sibille​dan xafa emas edi. Chunki o‘shanda uning o‘rnida o‘zi bo‘lganida ham, kulib yuborgan bo‘lishi tabiiy edi.
Anton uyga qaytganida, onasi kelgan ekan. U hayrat​lanib, – “Men uni topa olmayapman”, – dedi.
“Kimni?” – so‘radi Anton.

“Karamni”, – dedi onasi.

“Uni topa olmaysan, – dedi Anton, – Men olgandim.”

“Unday bo‘lsa, marhamat qilib uni menga qaytar, – dedi onasi. – Makaronni karamli salat bilan yeymiz.”

“Buning iloji yo‘q, – dedi Anton, – karam tumshuqli ayiqda.”

“Tumshuqli ayiq bizning salatni yerkan-da. Juda soz. Balki unga makaronni ham olib borarsan?”, – dedi Anton​ning onasi. 
“Yo‘q, – dedi Anton, onasi bekor baqirayotganidan tash​vishlanib. – U yangi ko‘katni xush ko‘rarkan.”

“Men ham”, – dedi onasi, endi battaroq baqirib.

“Ular uning ustidan kulayotgandilar”, – dedi Anton o‘zini oqlaganday.

“Ko‘k salat kulgi bo‘lishdan saqlarkanmi?” – so‘radi Antonning onasi. Endi uning ovozi yana o‘z holiga qaytdi.
“Ayiqlarda shunday”, – dedi Anton yengil tortib.

Shunday qilib, ular makaronni ko‘k salatsiz yeyishdi. Anton esa voqeani so‘zlab berdi.

Tanlov

Antonning onasi yettinchi chashka choyni ichdi. Anton​ning mushugi bir chetda turib olib, yumshoq tu​xumni paqqos tushirayotgandi. Anton suli yorma​sining qu​tisi ustidagi yozuvni o‘qidi. Bu hech kim sho​shishi shart bo‘l​magan yakshanba​ning ertalabki mahali edi.

“Menga o‘n quti suli yormalaridan sotib olib kela​san​mi?” – dedi Anton to‘satdan.

“Nima uchun? – so‘radi Antonning onasi. – Ular shun​cha mazalimi?” 

“Yo‘q, – dedi Anton, – ularning mazasi har doimgi suli yormalarinikiday.”

“Xo‘sh”, – dedi Antonning onasi va kutib turdi.

“Velosiped yutib olish mumkin, – dedi Anton, – o‘nin​chi tezlikli va sport to‘g‘inlari bo‘lganidan.”

“Bu uchun nima qilish kerak ekan?” 

“Har bir katta qutida bitta marka bo‘ladi va kim yigir​mata marka yig‘sa, ularni konvertga yo​pishtirib, tanlovda qatnashishi mumkin.”

“Nima deb o‘ylaysan, mana shunaqa tanlovda necha ki​shi qatnashadi?” – so‘radi onasi Anton​dan.
“Buni bilmayman, – dedi Anton pinagini buz​may, – besh kishidan ko‘p bo‘lmaydi deb umid qi​laman. Chunki beshta velosiped yutib olish mum​kin.”

“Unda minglab kishilar qatnashadi, – dedi Anton​ning onasi, – sening yutish imkoniyating esa haddan tashqari oz bo‘ladi.”
“Mayli, – qaysarlik qildi Anton, – umuman im​ko​niyat​sizlikdan yaxshi-ku. Baribir shuncha velo​sipedni sovg‘a qilmoqchi bo‘layotganlar yaxshi kishilar ekan.”

“Buning yaxshilikka sira daxli yo‘q, – ularning maq​sadi, shu yo‘l bilan suli yormalarini sotib, iloji boricha ko‘p pul topish.”

“Shunday qimmat velosipedlarni sovg‘a qila​digan bo‘l​salar, ular qanday qilib ko‘p pul topish​lari mum​kin?” – so‘​radi Anton ishonmay.

“Chunki ular suli yormalarini velosiped​lar​ni​kidan an​cha ko‘p pulga sotadilar.”
“Axir, – dedi Anton, – ular bunga qancha kishi qat​na​shishi mumkinligini oldindan bilmaydilar-ku?”

“Ular ahmoqlar yetarli ekanligini juda yaxshi bila​di​lar”, – dedi Antonning onasi.

Anton shunda ham ishonch hosil qilmadi. “Bor​di-yu, shu tanlovda tasodifan beshtagina ki​shi qatnashsa, unda velosipedlardan birini men yutamanmi?”

“Beshtadan ko‘plar qatnashishadilar-da.” Anton​​​​​ning ona​​si sabrsizlandi.

“Sen buni qayerdan bilasan?” – so‘radi Anton.

Antonning onasi endi toqat qilolmay qoldi. “Bo‘l​di en​di, baribir keragidan ziyod suli yorma​larini sotib olish ha​qida bosh qotirmoqchi emas​man.”

“Unda markalar yig‘ishim bir necha oyga cho‘​zi​ladi”, – shikoyat qildi Anton.

“Juda soz, o‘g‘lim”, – dedi Antonning onasi. U “o‘g‘lim” deganida, ko‘pincha jahldor bo‘lardi.

Anton buni nohaqlik deb bildi. U indamay likob​chasiga bir quti suli yormalarini bo’shatdi va ularni g‘azab bilan yeya boshladi.

Onasi unga yomon qarab, dedi: “Bun​dan keyin ham shun​cha ko‘p yeydigan bo’l​sang, velosiped​ning ustiga chi​qolmay qolasan.”
“Velosipedim bo‘lishi bilan, yana ozishga harakat qila​man”, – javob berdi Anton og‘zidagini chaynab.

Antonning mushugi o‘zini chetga olib turdi. U moja​roni nam panjalaridan battar yoqtirmasdi. 

Ertasi kuni maktabda Anton doskaga yozdi: “Lazzatli suli yormalari markalarini eski Mikki Maus jurnallariga al​mashaman.”

 
“Men ahmoq emasman, – dedi Tomas har doim​gidek yoqimsiz ohangda, – o‘zim ham velo​siped yu​ti​shni istay​man.”

“Men ham”, – baqirdi kimdir. “Men ham”, – dedi yana boshqasi.

Sinfdagilarning deyarli hammasi lazzatli suli yor​malari markalari yig‘ayotgan ekanlar. Sibille ham.

Anton bir lahza o‘zi bilan o‘zi kurashdi. Shu kurashda go‘lib chiqqan Anton Sibillega dedi: “Mar​kalarimni olaqol. Meniki ikkita bo‘lgandi.”

Sinf a’lochisi Verner ham kelib, – “Mening mar​​kala​rim​ni ham olishing mumkin. Meniki to‘rtta”, – dedi Sibillega.
“To‘rtta? – dedi Sibille sevinchi ichiga sig‘may. – Bun​cha yaxshi.” 
Anton shu zahoti umuman suli yormalaridan va ay​niq​sa, uning lazzatli turidan nafratlana bosh​laganini his qildi.

Oqshom payti Antonning onasi uyga lazzatli suli yor​malaridan uchta katta qutida olib keldi.

“Velosiped yuta olmasang, mendan xafa bo‘lma”, – dedi u yarashiish niyatida. – Yoqimli ishtaha.”

Anton qutilarga qaradi. “Suli yormalaridan o‘zim​ni yomon his qilyapman, – dedi u, – endi velosiped yutishdan ham butunlay voz kechgan​man.”

Antonning onasi esankirab qaradi. “Unda mar​kalarni tashlasam ham bo‘larkan-da.”

“Yo‘q, – dedi Anton darhol, – ularni boshqa nar​salarga almashtirish mumkin.”

“Nimalarga?” – so‘radi Antonning ona​​si.

“Har qanaqa, – dedi Anton, – Mikki Maus jurnal​lariga, dolchinli pirogga, saqichga, dengiz to‘ng‘iz​cha​siga …”

“Xo‘sh, sen markalaring evaziga nima olmoq​chisan?”

Anton Sibille Vernerga aytgan gapni xayolidan o‘tkaz​di: “Buncha yaxshi”. “Bilmadim”, – dedi u ishonarsizroq ohang​da.
“Har holda bu yerga dengiz to‘ng‘izchalarini olib keli​shni o‘ylamayotgan bo‘lsang kerak?” – so‘radi onasi hafsa​lasi pir bo‘lib.

“Yo‘q, – dedi Anton qat’iy. – Dengiz to‘ng‘iz​chalari ha​qi​da o‘ylayotganim yo‘q.”

Baribir Sibille velosiped yuta olmadi. Anton​ning bosh​qa sinfdoshlari ham. 

Qora yoping‘ichli kishi
Anton kitob do‘konining sarguzashtlar bo‘li​mi​dagi bir kitobni varaqlab turardi. Keksa sotuv​chi ayol unga alamli qarab qo‘ydi. Chunki u bola​lar kitoblarni varaq​lab turish​larini yoqtirmasdi. Uning fikricha, bolalarning qo‘llari kir, pullari esa oz bo‘larmish. Anton qiziq sarlavhali bir qalin ki​tobni qo‘liga oldi. “Yashil tosh siri”. Anton dastlab uning oxirini o‘qidi: “Juda kech. Ular juda kech ke​lishdi. Murda yashil toshni barmoq​lari bilan siqib olgan holda yotardi”. Anton seskanib sekin “brrrr” deb qo‘ydi. Uningcha, voqea murdaning siqil​gan barmoqlarida nima borligi bilan emas, yaxshi natija bilan tugagani ma’qul edi.
Bir kishi kitob do‘koniga kirdi. U juda baland bo‘yli, keng yelkali, ustida esa enli qora yopin​g‘ichi bor edi.
“Qiziq, bugunday issiq kunda shunaqa narsaga o‘ranib olibdi”, – o‘yladi Anton.

Sotuvchi ayol u bilan quyuq so‘rashdi. U kir qo‘lli va pulsizga o‘xshamasdi.

“Janob nima istaydilar?” – so‘radi ayol.

“Komiklar” (suratli hikoyalar), – dedi erkak qis​qagina.

Anton unga yana bir nazar tashladi. “Ana xo​los”, – o‘yladi u hayron bo‘lib. Sotuvchi ayolning ta’bi bir oz xira​lashganday bo‘ldi. “Chapdagi ik​kin​chi javonda”, – dedi u. Erkak Antonning yon​ginasida edi. Komiklarning birinchi jildini javon​dan olayotganida, Anton uning qo‘llari qalti​rayot​ga​nini ko‘rdi. “Yashil tosh siri” endi Antonni qi​ziq​tirmay qo‘ygandi. Uning o‘rnini qora yopin​g‘ich​li kishining siri egallab olgandi.

“Tushunarli, – o‘yladi Anton, – ta’qib qilinayot​gan bo‘lsa kerak.”

Komiklarning jildlaridan biri pastga tushib ketdi.

Uning tovushi butun do‘konga eshitildi. Sotuv​chi ayol jahl bilan qarab qo‘ydi. Anton kitobni olish uchun egildi. Shu zahoti haligi kishi ham egilgandi, uning yoping‘ichi sirg‘alib tushdi. Anton u kishiga tikilib qoldi.

“Supermen”, – dedi u hayratlanib. Erkakning yopin​g‘ichi ostidagi torgina, ko‘k-qizil trikosida S yozuvi bor edi.

“Pst”, – dedi erkak va hadiksirab atrofga qa​radi.

“Nega o‘ranib olgansiz va nega qaltirayapsiz?” – so‘ra​di Anton.
“Endi uddalay olmayman”, – uh tortdi Super​men.

“Nimani?” – so‘radi Anton tushunolmay.

“Ixtirochilarim meni har ko‘yga solishadi. Men qu​layot​gan samolyotlarni ushlab olishim, zilzila​larni barta​raf etishim va ba’zan ancha vaqtgacha sevib qolishim ham kerak.”

“Qiyin ekan”, – tasdiqladi Anton. U qulayotgan sa​molyotlarni ushlab olmagan, yoki hech qachon zil​zilani bartaraf etmagan bo‘lsa-da, sevib qolish naqadar qiyinli​gini bilardi.

“Nima uchun o‘zingizga boshqa kiyim sotib olmay​siz? Shunday qilsangiz, sizni hech kim ta​ni​maydi, – maslahat berdi Anton. – Kasbingizni ham o‘zgartirib olganingiz ma’qul. Gazeta sotuv​chi, yoki kinoteatrda joy ko‘rsatuvchi bo‘ling.”

“Men o‘zimga kiyim sotib ololmayman, – dedi erkak. – Pulim yo‘q.”

“Pulingiz yo‘q?” – hayron bo‘ldi Anton.

“Ha, pulim yo‘q, – dedi Supermen xomush. – Voqea​larda men doim qimmatbaho mashinalar minib, o‘zgalarga qimmat sovg‘alar ulashaman, ammo ixti​rochilarim, bular uchun pulni qayerdan olishimni, menga aytishni unutish​gan. Hozir men eski jildlardan birortasida bu haqda biror nima deyilgandir, deb ko‘rayotgandim. Ammo unday emas ekan.”

“Nahotki”, – dedi Anton kuyinchaklik bilan.

“Ortiq chiday olmayman, – xo‘rsindi Super​men. – Endi men mana bu jinnicha qizil-ko’k kiyimimdan ham butun​lay voz kechmoqchiman. Bu yoshimga ham to‘g‘ri kel​maydi.”

“Lekin u sizga yarashib turibdi, – dedi Anton yupatib. Keyin u xayol surib dedi: “Nega biror bir boshqa voqeaga o‘tib ketmayapsiz? Uncha qiyin bo‘l​maganiga?”

“Qaysiga o‘tay? – shikoyat qildi Supermen. – Menga o‘xshaganlar qayerga ham sig‘adi? “Qor​qiz”​​dagi (ertak) yetti mittivoydan biri bo‘laymi? Yoki Vinnetu o‘rniga apach​larning (hindu qabilasi vakillari) yangi sardori bo‘laymi?”

“Bular yaxshi emas”, – ta’kidladi Anton.

Supermen burnini tortdi. “Shamollab qolib​man. Kecha muzli dengizida kema halokatiga uch​ragan​larning bir necha yuztasini qutqardim. Ro‘molchang bormi? Ixtirochi​larim bu haqda ham o‘ylab ko‘rish​magan.”

Anton ozgina ishlatilgan qog‘ozli ro‘molcha​sini cho‘n​ta​gi​dan olib Supermenga berdi. U bur​nini qattiq qoqdi. Keksa sotuvchi ayol o‘qrayib qaradi.

Antonda bir fikr paydo bo‘ldi: “Gazetalarda doim ishga takliflar bo‘ladi. Balki ularda sizga ma’qul bo‘ladigani to​pilib qolar.” 

“Sarguzashtlimi?” – so‘radi Supermen. 

“Bunaqasi kamroq, – tushuntirdi Anton, – Lekin ish.” 

Supermen qimmatbaho qo‘l soatiga qaradi. Yax​​shiyam ixtirochilari shuni unutmagan ekanlar.
“Ha, aytganday, – dedi u, – yovuz niyatlilar  izidan chi​qarishlari kerak bo‘lgan odamlar to‘la poyezdni qutqa​rishim kerak.”

“Axir, siz…”, – deyishga ulgurdi Anton. 

“O‘n yettinchi jildni tez och, – dedi Supermen hovliqib. – Menimcha, o‘sha yerda bo‘lishim kerak.” 

Anton izladi. U o‘girilganida, Supermen go‘yib bo‘lgan​di. 17-jild ochiqligicha stol ustida qoldi. Supermen baquv​vat qo‘llari bilan temir yo‘l ko‘p​rigini ko‘tarib, poyezdni o‘tkazib yubordi.

“Unga yordam berib bo‘lmaydi”, – o‘yladi Anton.

“Hozirgina kelgan janob qani?” – so‘radi so​tuvchi ayol.

“U o‘n yettinchi jildda”, – javob berdi Anton.

“Hech nima sotib olmagani yetmaganday, surbetlik ham qiladi”, – ming‘illadi sotuvchi ayol va “Supermen”​ni, uning 17-jildini, yopib qo‘ydi.

Kir yuvish mashinasi

“Sblubb”, – qildi kir yuvish mashinasi. Keyin esa “bluq-bluq”, “g‘ayt-g‘uyt” qilib, to‘xtab qoldi.

“Eshitdingmi?” - so‘radi Antonning onasi. 

“Ha”, – dedi Anton va rasm chizishni davom etdi. U bir soatdan beri mushugining rasmini chizishga uri​nayot​gan​di. Mushugi esa har safar mo‘ylovli zebraga o‘xshab qola​yotgandi.

Antonning onasi kir yuvish mashinasini silkitdi. “Hayvon”, – dedi u jahl bilan. Antonning mushugi xirillab qo‘ydi.

“Sengamas, mushuk, – dedi Anton mushugiga, – anavi kir yuvadigan oq hayvonga aytyapti.”

Antonning mushugi boshini yana old panjalari ustiga qo‘ydi. Rasmlari uncha o‘xshamayotganini bilsa-da, u o‘zi​ni Antonga chizdirayotganidan mamnun edi. 

Antonning onasi kir yuvish mashinasining tugma​larini burab chiqdi. Bo‘lmadi. Oynali tuynugi ham ochilmayot​gan​di. Keyin u nimadir deb pichirladi, Anton tushunmay qoldi. 

“Nima deding?” – so‘radi Anton qiziqib. 
“Hech nima, hech nima”, – dedi onasi dovdirab.

Qo‘ng‘iroq chalindi.

“Iltimos, ochib yubor, – dedi Antonning onasi, – bu tuz va shakar so‘rab turadigan qo‘shni ayol bo‘lsa kerak. U doim shunaqa paytda kelib qoladi”.
Anton eshikni ochdi va yana oshxonaga qaytib kirdi.

“Non qoldiqlari”, – dedi u faqat.

Antonning onasi uh tortdi va qo‘shni ayol uchun non qoldiqlarini bir qog‘oz to‘rvaga sola boshladi. “Bu menga noqulay, albatta”, – deya xijolatlandi qo‘shni ayol har doim​gidek. 

“Balki kir yuvish mashinasiga yaxshi gapirib ko‘​ri​shimiz kerakdir, – dedi Anton onasiga, – uni silab, biz uchun qanchalik kerakliligini aytaylik-chi.”

“Uni majaqlab tashlaganimiz ma’quldir, deb o‘ylay​man”, – dedi Antonning onasi.

“Kir yuvish mashinangiz ishlamay qoldimi? – so‘ra​di qo‘shni ayol. – Ha, bu o‘zi yangi chiqqanlaridan emas ekan-da. Buni bemalol tashlab yuborib, o‘rniga yan​gisini olsangiz bo‘larkan”, – dedi u o‘zicha aql o‘rgatib.

“U bu gaplarni eshitayotgan bo‘lsa, – dedi Anton, – ke​yingi safar paxtali jemperlarimizni bujmaytirib tashlaydi.”

“Mashinalar mashinalar-da, – dedi qo‘shni ayol Anton​ga aql o‘rgatganday. – Ular gapga tushunarmidi.”

Bu gap Antonga sira yoqmaydigan ohangda aytildi. U o‘rnidan turib, kir yuvish mashinasining oldiga bordi va uning oq rangli silliq ustini ohista siladi. “Biz unga ko‘r​satib qo‘yamiz, – pichirladi Anton. – Endi meni shar​manda qilma. Buning uddasidan chiqasan-a?” Keyin u dastur tugmasini bosdi. Kir yuvish mashinasi sekin g‘irilladi va odatdagiday bluq-bluq qilib ishlab ketdi. 

“Ishonib bo‘lmaydi”, – qichqirib yubordi Antonning onasi.

“Sof tasodif”, – dedi qo‘shni ayol va non qoldiqlarini olib xayrlashdi.

“Buni qanday tuzatding?” – so‘radi Antonning onasi.

“Bilmayman, – dedi Anton. – Shunchaki men uni xuddi ishlaydi deb tasavvur qildim. Menimcha, u dam olishi ke​rak.” 

“Bo‘pti, – dedi Antonning onasi. – Kelasi hafta unga uch kun dam beramiz.”

Yana qo‘ng‘iroq chalindi. Eshik oldida haligi qo‘shni ayol entikib turardi.

“Biror nimani unutibsizmi?” – so‘radi Antonning onasi.

“Yo‘q, – dedi qo‘shni ayol, – mikserim (meva va sabza​votlarni sharbatga aylantiruvchi asbob) ishlamay qoldi.”

“Menikini olib turmoqchimisiz?” – so‘radi Anton​ning onasi.

“Ha… yo‘q demoqchiydim. … Mikseringizni emas, – dedi qo‘shni ayol tortinib, – Antoningizni. U mikserimim bilan ham gaplashib qo‘yarmikan?”
“Bu safar ham ta’sir qildimi?” – so‘radi Antonning ona​si, Anton qaytib kelgach. 

“Juda, – dedi Anton. – Bir gap aytgandim, ishlab ketdi”.

“Rostdan-a? – dedi Antonning onasi angrayib. – Nima deding?”

Anton kulgisi qistab, gapirolmay turdi-da, – “Ula​gichni rozetkaga tiqing, dedim”, – deb kulib yubordi.

Anton va Milodbobo
Anton yana qo‘lqopchalarini izladi. Ular ko‘m-ko‘k edi. Nihoyat, u chapini topdi va suyinib ketdi. Bir qo‘lini ja​ketining cho‘ntagiga tiqib yursa ham bo‘lardi.

“Men milod (Iso payg‘ambar tavalludi) tomo​shalarini ko‘rishga ketyapman”, – ogohlantirdi u. Onasi indamay boshini qimirlatdi. U keyingi kungacha bir ishni tugatishi kerak edi.

Anton ko‘cha bo‘ylab ketarkan, oppoq qor etik​lariga chalpillab yopishib qolayotgandi.

“Befarosat qo‘y”, – dedi bir darg‘azab ovoz. Bu mashi​na​sining oynasini tushirib, boshqa haydovchiga ta’na qila​yotgan haydovchiniki edi. Unisi esa yon derazadan boshini chiqarib, – “Milod muborak!” – deya xursandchilik bilan javob berib o‘tib ketdi. Birinchisi uning ortidan qarab qol​di. Shundan so‘ng u og‘zini sekin yopib, yuzini qattiq bu​rushtirdi. Anton miyig‘ida kulib, yo‘lini davom etdi.

“G‘arch-g‘urch”. Anton etiklari bilan qor ustida mana shunday qadam tashlab borardi. Ko‘cha eniga chiroqlar tortilgan. Ko‘rgazmaga archalar, farishtalar va milodbobo​lar qo‘yilgan.

“Qayerga ketyapsan?” – so‘radi kimdir. U maktabda Antondan uch qator ortda o‘tiradigan Markus edi.

“Yangi yil tomoshalarini ko‘rishga, – dedi Anton, – senchi?”

“Pochtaga ketyapman, – javob berdi Markus, – onam o‘rniga pul topshirishga. Milod arafasida u do‘​kon​dan chi​qa olmaydi.”

Markus kapyushonli kurtkasining cho‘ntagidan bir yashil konvertni chiqardi.

“Ancha pul”, – dedi u shunga ishora qilib.
“Bizning pulimiz bo‘lsa, biz uni topshirmaymiz, balki xarajat qilamiz”, – dedi Anton. Pul uni uncha qiziqtirmasdi.
Markus yashil konvertni ehtiyotkorlik bilan joyiga qo‘ydi.

“Men universal do‘konga kiraman, – dedi Anton, – bu yil Milodbobo (Weihnachtsmann) shu yerga kel​gan”.
“Aslida bunaqalar kiyimlarini almashtirib olgan kishi​lar. Buning uchun ularga universal do‘kon pul to‘laydi”, – dedi Markus bepisandlik bilan.

“Senga kim aytdi?” – so‘radi Anton.

“Dadam. Uning aytishicha, ular xaridorlar ko‘proq pul xarajat qilishlari uchun qo‘yilarkan.”

“Men pul xarajat qilolmayman, – dedi Anton, – chunki menda yo‘q.”
Shu payt universal do‘kondagi milodbobo shirin​liklar va to‘rvachalar ulasha boshladi. Uning soqoli yopishtiril​gan, egnida uzun, qizil choponi bor edi, peshonasidan ter to‘kilayotgandi. Universal do‘konda uzun chopon juda is​siq​lik qilayotgandi. Bir nechta ki​chkina bolalar unga zo‘r ishtiyoq bilan qarab turi​shardi.

“Dadam aytishicha, nodon bolalargina milodboboga ishonisharkan.” Markusning ovozi e’tirozli ohangda chiq​di.

“U o‘sha nodon bolalarga qiziq tuyilsa kerak”, – dedi Anton o‘yga botib.

“Oxirgi qavatga chiqaylik, – undadi Markus, – u yerda komputer o‘yinlari bor.”

“Pulni topshirmaysanmi?” – eslatdi Anton.

“Buni keyinroq qilsam ham bo‘ladi”, – dedi Markus va eskalatorga chiqdi.

To‘rtinchi qavatda ko‘p avtomatlar bor edi. Ular pi​pillab, g‘izillab va g‘uvillab turardi. Ekranda oq pu​fakcha​lar tarqalib ketardi-da, to‘siqlar ko‘tarilishi bilan, nishon​lar k‘orinmay qolardi. Hamma joyda tugmacha​larni o‘z vaq​tida bosib yoki burab turish kerak. Milod yaqinla​shayotgani uchun, bolalar bepul o‘ynashlari mumkin edi. Ulardan ikkitasi bitta joy uchun talashib qolishdi. Xizmat​chilardan biri pippillayotgan avtomat​lar va chinqirayot​gan bolalar o‘rtasida nima qilishini bilmay qoldi. Markus avtomatlardan birini egallashga erishdi.. Hayajondan uning yuzi qizarib ketdi. U juda yaxshi o‘ynadi. Anton ham shunday o‘ynashga harakat qildi. Ammo u tugmachalarni yo oldin, yo keyin bosib qo‘yardi.

Keyin Anton ozgina nariroqqa o‘tib, kitoblar bo‘​limiga kirdi va bir qalin kitobni qo‘liga oldi. Unda, – “Bolalar uchun yangi yilning katta kitobi”, – deb yozilgandi. Anton uni varaqladi. Keyin to‘xtab qoldi. Kitobdagi bir hikoya “Anton va milodbobo” deb atalgan ekan. Anton uni o‘qiy boshladi.

“Anton yana qo‘lqopchalarini izlashga tushdi. Ular ko‘m-ko‘k edi. Nihoyat, u chapini topdi va so‘yinib ketdi. Har holda bir qo‘lini jaketining cho‘ntagiga tiqib yursa ham bo‘lardi…”

“Anton”, – dedi bir g‘amgin ovoz. Kimdir uning bi​lagidan ham tortdi. Anton esa o‘qishdan to‘xtamadi.

“Men bu yerdaman. Bir hikoya ichidaman”, – dedi u hayajonlanib. 

“Anton! Pulni yo‘qotib qo‘yibman!” Anton o‘girildi. Yonida Markus turardi.

Endi uning yuzi o‘yin paytidagiday qip-qizil emas, bo‘zarib ketgandi.

“Nima deysan? – Anton kitobni joyiga qo‘ydi. –Yaxshiroq ko‘r-chi.”

Markus kurtkasining hamma cho‘ntaklarini ag‘da​rib ko‘rdi. Yo‘q ekan. Uning bo‘zarib ketgan yuzidagi husnbu​zarlari aniq ko‘rinib qolgandi. Ular avtomatlar yaqiniga borib, o‘sha yerni ko‘zdan kechirib chiqishdi. Yo‘q ekan. Yashil konvert topilmadi.

“Yur, – dedi Anton, – biror joyda bafurja o‘ylab ko‘ramiz.”

Universal do‘kon ortida bir kichik istirohat bog‘i bo‘​lib, uning ichida bir nechta yaproqsiz butalar, bir nech​ta o‘tirg‘ichlar, bitta daraxt bor edi. Antonning o‘ng qo‘li sov​qotdi. U uni jaketi cho‘ntagiga tiqdi. Yonida Markus tish​larini g‘ichirlatib turardi. Ular bir o‘tirg‘ichga o‘tirishdi.
“O’ylab ko‘r, – dedi Anton. – Uni biror joyda cho‘n​tagingdan olgandirsan”. 

Markus boshini silkitdi.

“Qancha edi o‘zi?” – so‘radi Anton.

Markus javob berish o‘rniga, yig‘lab yubordi. 

Kimdir kelib ularning yoniga o‘tirdi. Qalin etikli, uzun, qizil choponli, oq soqolli Milodbobo.

“Siz haligi universal do‘kondanmisiz?” – so‘radi Anton.

Milodbobo jilmayib boshini chayqadi. Anton unga diqqat bilan qaradi. To‘g‘ri. Uning sochi va soqoli ancha tabiiyroq ekan. Jilmayishi ham. 

Markus hamon yig‘layotgandi.

“Puli yo‘qolibdi, – tushuntirdi Anton. – U uni onasining o‘rniga pochtaga olib borishi kerak edi.”

Milodbobo boshini chayqadi. U choponi cho‘nta​gidan ikkita to‘rvacha chiqarib dedi: “Taskin bo‘lishi uchun.”

Anton pul yo‘qotmagan bo‘lsa ham, shu ikki to‘r​vachadan birini oldi.

“Yangi yillaringiz qutlug‘ bo‘lsin”, – dedi milodbobo va yo‘lini davom etdi.
“Ochgin-chi!” – Anton xomish tarzda tilla rang to‘rvachaga nazar tashlayotgan Markusni shoshiltirdi.

“Barisi bema’nilik”, – deya pichirladi Markus, ammo to‘rvachani ochdi. Uning ichidan bir yassi quti chiqdi. Quti ichida yashil konvert bor ekan. Markus ishonmay unga tikildi, keyin ichidagi pulni sanadi. “To‘g‘ri”, – dedi u va milodbobo tomonga o‘girildi. Ammo endi u ko‘rinmay qol​gandi.

Anton ham to‘rvachasini ochdi. Uning ichidan ko‘m-ko‘k qo‘lqopcha chiqdi. O‘nggi. 

“Tushunyapsanmi?”, – so‘radi Markus. 

Anton qo‘lqopchaga tikilib qaradi. U o‘ziniki edi. Uni bosh barmog‘idagi yamoqchasidan tanidi.

“Bu universal do‘kondagi milodbobo bo‘lsa kerak, – dedi Markus, – demak, u konvertni o‘sha yerdan topib ol​gan. Erta men unga minnatdorlik izhor qilaman.”

Anton indamadi. Ammo Markus bu milodboboni uni​versal do‘kondan topa olmasligiga, ishonchi komil edi.

 Qush torti
“Hamma eshitsin, yakshanba kuni menikida fashing (qishni kuzatish bayrami) bo‘ladi!” – qichqirdi Gundi. Gundi qiz bola emas. Haqiqiy ismi Gundomar bo‘lgan Gundi jismoniy tarbiya bo‘yicha hammadan zo‘r edi. Sinfdagi shovqin-suron shodlikka ulanib ketdi. Gundi qo‘llarini yoyib ishora qildi. U yana nimadir demoqchi ekanligi ko‘rinib turardi. “Lekin u yerda meni sira Gundi deb chaqirmanglar. Aks holda onamning jahli chiqadi. Un​ga ismim aynan Gundomar ekanligi yoqadi.” Hamma kuldi. Eng ko‘p kulgan Gundi bo‘ldi.
“Yakshanba kuni sinfimizdagilarning hammasi fa​shing bayramiga taklif etildi. Gundinikiga. Gundomar​ni​kiga de​moq​chiman”, – bildirib qo‘ydi Anton onasiga. U shu ondan yangi ismga ko‘nikishga harakat qila boshladi.

“Sinfingizdagilarning hammasi?” – hayron bo‘ldi Anton​ning onasi. “Uning oilasidagilarning asabi mus​tah​kam ekan-da. Qanaqa qiyofada bormoqchisan?”

“Bilmadim, – deya o‘ylab qoldi Anton, – balki sherif (politsiya boshlig‘i) qiyofasida borarman.”

“Yaxshi, – dedi onasi, – unda senga faqat bitta yulduz va bitta chavandozlar shlyapasi kerak.”

“Bitta to‘pponcha ham”, – qo‘shib qo‘ydi Anton.

“O‘yinchoq qurollar haqida qanday fikrda ekan​ligimni bilasan-ku, – Antonning onasining kayfiyati buzildi. – Yaqinda portlagich minachalar ham sotiladi​gan bo‘ladi. Ular yordamida qo‘g‘irchoqlarni va o‘yin​choq ayiqchalarni portlatish mumkin bo‘ladi.”

“Juda oshirib yubording”, – dedi Anton. U qurolsiz ku​rashishga ham tayyor edi: baroq mushuklar uchun, Sibille uchun, uy ishlari kamroq bo‘lishi uchun, gapi​ruvchi da​raxtlar uchun. Ammo to‘pponchasiz sherif bo‘ladigan bo‘l​sa, ishonarli chiqmasdi-da.

“To‘pponchani yig‘gan pulimga sotib olsam-chi?” – so‘radi u. 

“Unda konflikt (mojaro) bo‘ladi”, – dedi Antonning onasi. “Konflikt” so‘zi Anton uchun yangi edi. Shunday bo’l​sa-da, u onasining ohangidan, konflikt bo‘lmagani ma’​qulligini tushundi.

Keyin Anton fashing kiyimlari va turli narsalar sotila​digan do‘konchaga bordi. Unga hech nima yoq​madi. Niho​yat, u bir ajoyib qush niqobini ko‘rib qoldi va uni kiyib ko‘rdi. Ko‘zlari kichik tirqishlardan qarab turardi, og‘zi bilan burni esa kattakon sariq tumshuq ortidan ko’rin​mas​​​​​di. “Men antiqa qush bo‘lib bora​man”, – ahd qildi Anton va so‘nggi paytlarda yig‘gan puliga shu niqobni sotib oldi.

Antonning onasi bundan juda mamnun bo‘ldi. U dar​hol unga eski qora matodan keng yengli ko‘ylak tikib ber​di. Anton qo‘llarini yuqori va pastga harakat​lantir​ganida, qanot qoqayotganday bo‘lardi.

Anton yakshanba kuni Gundinikiga, yo‘q Gundomar​nikiga borayotganida, kayfiyati juda yaxshi edi. “Endi meni hech kim taniy olmaydi”, – o‘yladi u.

“Xayrli kun, Anton”, – dedi Gundining, yo‘q Gundo​marning onasi, uni ko‘rishi bilan.

“Attang, – o‘yladi Anton, – tanib qoldi.” “Krexts”, – deb qo‘ydi u unga javoban. U krextslab so‘zlashsa, “Taklifingiz uchun rahmat”, – deb iltifot qilishiga ham hojat qol​mas​ligini bilardi. Bu hol Gundomarni Gundi deb qo‘ymasligi uchun ham qo‘l kelardi.

Anton atrofga qaradi. Bu did bilan jihozlangan juda go‘zal uy bo‘lib, uning ro‘parasida katta bog‘ bor edi. Uzun stolga pishiriqlar, tortlar, qaymoqli likobchalar, quymoq​lar, pechenyelar, kakao hamda malina shar​batlari qo‘yil​gan​di. Gundining, yo‘q Gundomarning dadasi uyidan chi​qib ketgan ekan. Uning o‘rniga ona​siga oq etakli ikki ayol yordamlashayotgandi.
Anton yeyish va ichish paytida qush niqobini yu​qoriga ko‘tarib qo‘yishi kerak edi. Bu hol ancha noqu​layliklarni keltirib chiqarayotgandi. Chunki pishiriqlar va tortlar juda mazali ekan. Keyinchalik o‘yinlar tashkil etildi. Ular Anton​​​ga yosh bolalarnikiday tuyildi. Ammo ulardan zo‘r yutuqlar yutish mumkin edi.

Anton ham Karl Mayning (hindular haqidagi kitob​lar muallifi) bir jildini, rangli qalamlar, pechenye shaklidagi bitta o‘chirgich, uchta Komik jurnallarini yutib oldi. O‘yin davomida u juda isib ketgandi, shuning uchun bog‘ga chi​qiladigan kichkina eshikni topdi. Anton bir oz qanotlarini qoqdi va ucha olishini tasav​vur qildi. Buni tasavvur qilishi, juda oson bo‘ldi.

“Sovuq”, – dedi bir ovoz.

“Hozir bahor bo‘lganida, zo‘r bo‘lardi”, – javob berdi boshqasi.

Anton atrofga qaradi. Hech kim ko‘rinmadi.

“Bugun biror nima yedingmi?” – so‘radi birinchi ovoz.

“Yo‘q”, – javob berdi boshqasi mayusgina.

Aslida bu ovozlar yuqoridan kelayotgandi. Anton tepa​ga qaradi. Tepasidagi quruq shoxlarda ikkita qush​cha o‘ti​rardi. 
“Men qushlar ovozini tushunyapman, – o‘yladi Anton hayratlanib, – niqobim tufayli bo‘lsa kerak.”

“Hoy qo‘shaloqlar”, – xitob qildi Anton. Aniqrog‘i, u ularni shunday deb chaqirmoqchi bo‘ldi. Uning tum​shu​g‘idan “kroaks” degan sado chiqdi.

“Sen qanaqa qushsan?” – so‘radi daraxtdagi ikkita qush​chadan biri.

“Men haqiqiy emasman, shunday kiyinganman, xolos” – tushuntirdi Anton. Bu “kreks rak oak” tarzida eshitildi.

“Bizning tilimizda so‘zlashyapsan-ku, demak haqi​qiy bo‘lsang kerak”, – dedi qushcha.

“Men ucha olmayman.” Anton gapini tasdiqlash uchun, qora qanotli qo‘llarini qoqib ko‘rsatdi.

“O‘zi shunday bo‘ladi, – yupatdi qushcha. – Buning us​tiga anchagina katta ekansan. Demak, senga doim bizniki​dan ko‘p ovqat kerak bo‘ladi. Hozir sen ham bizday och bo‘lsang kerak, shundaymi?”

“Yo‘q, – dedi Anton xuddi ayb ish qilib qo‘yganday. – Men ko‘p ovqat yeb qo‘yganimdan, o‘zimni bir oz yomon his qilyapman. Sizlarga ham biror yegulik olib kelaymi?”

“G‘alati savol!” Qushcha jon talvasasida qanot qoqdi. “Kelinglar, kelinglar!”

“Men boshqalarni ham chaqirib kelaman”, – sayrab uchib ketdi ikkinchisi.

“Men tezda qaytaman”, – va’da qildi Anton. Bu “kra rida ra” tarzida eshitildi.

U mo‘l tuzalgan stol oldiga bordi va o‘ylab qoldi. Me​vali tort juda shirinlik qilardi, shokoladlisi yopish​qoqroq, quy​moqlarni esa yaxshi ushatib bo‘lmasdi. Nihoyat, Anton bir chekkadagi qiyomsiz va kremsiz tortni ko‘rib qoldi va shuni oladigan bo‘ldi. Qo‘shni xonadan kulgi va shovqin-suron eshitilardi. Hamma yutuq yutish bilan band.
Anton hech kimga bildirmay bog‘ga kirdi. U haligi tortni o‘sha yerda ushatib, daraxt tagiga tashladi. Keyin ma​mnun holda uzoqroqda turib, tort ushoqlari atrofida to‘planayotgan qushlarni kuzatdi. Xabarchilik tizimi ishlab ketganday edi. “Kerk-kekk-kirk”, – dedi Anton xayrlashib. Bu “yoqimli ishtaha”, – degani edi. Keyin u yana uyga kirdi.

“Endi sizlar albatta mening yong‘oqli tortimni ta’tib ko‘rishingiz kerak, – dedi Gundining onasi haligi ikki ayolga. – Sakkizta tuxumdan tayyorlangan. Bir misqol ham un qo‘shilmagan.”

“Voy, – o‘yladi Anton, – men ushatgan o‘sha tort yon​g‘oqli bo‘lmasin-da.”

U yong‘oqli tort edi. Va Gundining onasi uni topishga astoydil kirishgani sezilib turardi.
“Balki, – o‘yladi Anton, – tortni qushlar maza qilib yeyishganini eshitsa, xursand bo‘lar.” Anton niqobini ko‘​tardi va yong‘oqli tortga nima bo‘lganini aytdi. Gundining onasi xursand bo‘lmadi. U kulishga urindi-yu, ammo buni uncha uddalay olmadi. 

Anton uyiga qaytishga qaror qildi. U hamma yutuq​larini yig‘ishtirdi va katta xonaga qarab qichqirdi: “Ket​yap​​man, Gundi.”

Hamma qotib qoldi. Gundomarning onasi og‘ir nafas oldi. “U seni nima deb chaqirdi?” – so‘radi u qat’i.

Gundomar bir lahza o‘ylanib dedi: “Gundi – meni sin​fimizdagilar shunday atashadi. O‘zimga ham shu ma’​qul.”

Anton uyiga qaytgach, onasi unga noxush qarab dedi: “Gundomarning onasi menga qo‘ng‘iroq qilgandi”.

“Ikkingiz bir-biringizdan qolishmaysiz”, – o‘yladi Anton. Ammo hech nima demadi.

“Nima uchunligini bilarsan?” – so‘radi Antonning onasi.

Bu savol Antonni umuman tashvishga solmadi.

“Men ikkita qushning gaplarini eshitib qoldim, – tu​shuntirdi u, – ular och ekan.”

Antonning onasi burnini tortdi. “O’zim ham shunga o‘xshash hol yuz bergan bo‘lsa kerak, deb o‘ylovdim. Endi senga chumchuqlar murojaat etadigan bo‘lishsa, nonush​taga olib qo‘yilgan tortimizni ham ularga dera​zadan tash​larkansan-da. Qo‘y, yaxshisi unday qilma. Aks holda…”

“Bilaman, aks holda mojaro bo‘ladi”, – dedi Anton ming‘illab. Bitta qurib ketgur yong‘oqli tort uchun shun​cha gap”, – ming‘illadi u xonadan chiqayotib. Yaxshiyam, onasi buni eshitmay qoldi.

Momataloq

“Tomas bir haftadan beri yo‘q”, – dedi o‘qituvchi. U sinf jurnalidagi kunlarni sanadi. “Nega bundayligini bila​diganlar bormi?”

Hech kim indamadi.

“Axir, kimdir u bilan do‘stlashgan bo‘lishi tabiiy-ku?”

Hech kim indamadi. Tomas hammani turtkilardi, so​chi​dan tortardi, daftar bilan urardi. Yo‘q, Tomas bilan hech kim do‘stlashmagandi.

“Hech bo‘lmasa, uning turar joyini biladiganlar bor​dir?”

Hech kim indamadi.

“Bo‘pti, – o‘qituvchi toqatsizlandi. – Uning turar joyini devonxonadan ham bilib olish mumkin. Kimdir unikiga borib, unga nima bo`lganini bilib keladi”. 
Uning o‘tkir nigohi sinfga qadaldi. 
“Faqat men emas”, – o‘yladi Anton va qiziqsinib mate​matika daftarini nazar tashladi. Biror narsaga diqqat bilan qarash, ko‘rinmay turish imkonini berardi. Bunday payt​da, – “U meni ko‘rmayapti, meni ko‘r​mayapti”, – deb o‘ylab turish kerak edi. Bu doim ta’sir qilardi.

“Anton, – dedi o‘qituvchi, – buni sen bajarasan.”

“Attang, – o‘yladi Anton. – Shu paytgacha ta’sir qi​lardi.”

“Nima uchun aynan men o‘sha ahmoqdan xabar olish​ga borishim kerak?” – shikoyat qildi Anton uyiga kelib.

“Mayli, mayli, hechqisi yo‘q, boraqol, faqat kechga qolma”, – dedi Antonning onasi, bir varaq oq qog‘ozga qaragancha qalamni tishlab. Antonning divanda uxla​yot​gan mushugi uyqusida panjalarini qimirlatib qo‘ya​yotgan​di. Anton uf tortdi. Buni hech kim eshitmadi. U g‘azablanib, manzil yozilgan qog‘ozga qaradi. Uzoq emasmikan, degan ma’noda. Har holda u Tomasni maktab yo‘lida tez-tez uchratib turardi. Afsus.

Shunday bo‘lsa-da, ancha uzoq ekan. Va nihoyat, Anton uning uyini topganida, kayfiyati yanada buzildi. Oq rangli, atrofida bog‘ ham, derazalari oldida gullari ham yo‘q uy ekan.

“Yashaydigan joyi ham o‘ziga o‘xsharkan”, – o‘yladi Anton g‘azablanib. U ko‘pgina chang bosib yotgan lavha​lar​dan kerakli nomni topdi-da, qo‘ng‘iroq qildi. U bo‘g‘iq ovozlarni va shoshilinch qadamlarni eshitdi. Keyin bir oz jimlik bo‘ldi. Anton yana bir marta qo‘ng‘iroq qildi. Kimdir aynan shuni kutib turganday darhol eshikni ozgina ochib qaradi. Anton bir ayolning yuzini ko‘rib qoldi.

“Meni maktabdan yuborishdi, – tushuntirdi u. – Men Tomas bilan ko‘rishib, qachon maktabga borishini bilib ketishim kerak.”

Ayol boshini qattiq qimirlatdi. “U bilan ko‘risha olmay​san. Maktabingdagilarga ayt, bir necha kundan keyin bora​di.” Shunday deb, ayol eshikni Antonning burniga urgan​day yopdi. Anton esa nima qilarini bil​may qoldi. Yana qo‘ng‘iroq qilsinmi? Tomasga nima bo‘l​ganini bilolmadi.

“Ketdimi?” Anton eshik ortidan kimdir so‘raganini eshitdi.

“Psssst!” – dedi boshqasi.

Anton o‘girilib, o‘ychan ortga qaytdi. Bu yerda bir gap borga o‘xshardi. Har holda bu Sibille tomon bo​rishiga yaxshi bahona bo‘ldi.

Sibille qizil-yashil chiziqli qiyomni so‘rib, voqeani qizi​qib eshitdi. “Balki uni birov o‘g‘irlab ketgandir, – dedi Anton. – Uning ota-onasi bu haqda hech kimga ayta olma​yotgandirlar.”

“O‘g‘irlab ketgan, – Sibille qat’iy ravishda bosh silkitdi. – Undaylarni o‘g‘irlagan darhol qaytaradi. Buning uchun pul undirishni ham kutib turmaydi.”

“To‘g‘ri aytyapsan”, – dedi Anton uning gapiga qo‘​shi​lib. – Unga qizamiq chiqqandir va u qizil do​nachalarini bosh​qalar ko‘rishini xohlamayotgandir.” 
“Anmusheraxaurungen” – dedi Sibille.

“Sen gaplashayotganingda ham qiyomni so‘rib tur​sang, men hech nimani tushuna olmayman”, – shikoyat qildi Anton.

“Masalaning tagiga yetish kerak”, – takrorladi Sibille va qizil-yashil chiziqli qiyomning qolganini tish​lab chay​nadi.
“Tishing og‘rib qolmaydimi?” – so‘radi Anton.

“Og‘riydi”, – javob berdi Sibille.

“Ana”, – Anton Sibille qiyom so‘rmaydigan bo‘lgan​da​gina, unga uylanishini xayolidan o‘tkazdi.

Anton o‘sha xunuk kul rang uyga bir oz yetmay to‘x​tadi. “Mana shu. – Yaqinida hech kim bo‘lmasa ham, u pi​chirlab gapirdi. – Endi nima qilamiz?”

“Qo‘ng‘iroq qilamiz-da, yugurib borib anavi plakat or​tuga yashirinamiz, – taklif qildi Sibille. – Ko‘ramiz, nima bo‘larkan.”

“Men sira bunday qilib ko‘rmaganman, – ming‘illadi Anton tashvishlanib. – Odamlarni ranjitib qo‘yamiz-ku.”

“Bu haqiqatni bilish uchun muhim”, – tushuntirdi Sibille.

“Ha. Unda, – Antonning ovozi uncha dadil chiqmadi, – kim qo‘ng‘iroq qiladi?” 

“Sen, – dedi Sibille. – Fikr mendan chiqdi.”

Anton qo‘ng‘iroq qildi va darhol plakat ortida turgan Sibille yoniga yugurib bordi. Ular o‘sha joydan uy eshigi bir oz ochilganini va bir lahzadan so‘ng yana yopilganini ko‘rishdi. 

“Yana bir bor shunday qilib ko‘rish kerak”, – dedi Sibille.

“Xo‘p, yaxshi”, – uf tortdi Anton. Sibille ba’zan ishga astoydil kirishardi.

“Yo‘q, – endi men, – dedi Sibille. – Nafasingni rostlab olmading-ku.”

“Ha, mayli”, – dedi Anton. Sibille uni ruhlantirib yu​bordi. 

Bu safar eshik to‘liq ochildi. Bir ayol chiqib, ikkala to​mon​​ga qaradi-da, boshini qimirlatib yana uyiga kirib ket​di.

“Endi yana men”, – dedi Anton va yugurib ketdi. U qo‘ng‘iroq tugmachasini bosish uchun qo‘lini ko‘tarishi bilan, eshik lang ochildi. Uning oldida Tomas turardi. Anton Tomasga tikilib qoldi. “Yuzingga nima qildi?” – so‘​radi u vahimaga tushib. Tomasning o‘ng ko‘zi shishib ket​gan, uning atrofi ko‘k, yashil, sariq aralash tuslarga kirib qolgan ekan. Sibille yashiringan joyidan chiqib keldi. “O‘zing​dan kuchlining jig‘iga tegdingmi? – so‘radi u qizi​qib. – Chunki sen faqat kichkina bo‘lalarni urib yurasan.”

“Urib yuborsa kerak”, – o‘yladi Anton. U endi Sibilleni himoya qilishi yoki qochib ketishi afzalligini bilmay qoldi. Tomas esa turgan joyidan jilmadi va hech nima qilmadi.

“Shuning uchun maktabga bormayapsanmi?” – so‘radi Anton iymanib va Tomasning rangdor ko‘ziga ishora qildi.

“Menga bunday yoqimsiz savol berilishini xohla​ma​dim, – dedi Tomas. – Dadam ham shunday bo‘lib qolishini bilmagan.”
“Dadang? – so‘radi Anton qizishib. – U tez-tez shunday qilib turadimi?”

“Faqat haddan tashqari ko‘p ichganida. – Tomas eh​tiyot​lik bilan ko‘zini siladi. – Shunday paytlarda meni mo​mataloq qilib qo‘yishi mumkin.”

“Momataloq?” – Anton va Sibille deyarli birdan so‘​rashdi.

“Buni mutaxassis shunday deb ataydi, – tushuntirdi Tomas. – Dastlab u siyoh rangli bo‘ladi.”

Uchalasi bir lahza jim turib qolishdi. “Ichkariga kira olmaysizlar”, – dedi Tomas. – Hozir uyimiz o‘zimizga ham torlik qilib qolgan.”

“Ha, unda biz ketdik.” Anton Sibillega savolomuz qa​radi. U esa indamay boshini quyi soldi.

“Momataloq bo‘lib qolganimni sinfdagilarga aytsan​giz, miriqib
 kulishsa kerak”, – dedi Tomas o‘ta dardli ohangda. 

“Bo‘lishi mumkin”, – dedi Anton. U Tomasdan doim hadiksirab yurganini ko‘z oldiga keltirdi. Endi esa Tomas undan va Sibilledan hayiqib turardi. G‘alati hol.

“Xo‘p hozircha”, – dedi Tomas. U o‘girildi va or​qasiga qaramay eshikni yopdi.

Bir necha kundan so‘ng Tomas maktabga keldi. U hech bir so‘z demay joyiga o‘tirdi. Ko‘zi o‘z holiga qaytgan bo‘l​sa-da, boshini quyi soldi. 
“Xo‘sh, grippni yaxshi o‘tkazdingmi?” – so‘radi o‘qi​tuvchi birinchi darsda samimiy holda.

Tomas boshini ko‘tardi va ishonqiramay sinfdagi​larga qaradi. Hech kim kulmadi. Keyin u Anton va Sibille tomon​ga qarab, – “ha, rahmat”, – dedi.

Grippo
“Yon daftarim qani? – nolidi Antonning onasi. – Hozir​gina o‘zimda edi, endi esa yo‘qolib qoldi.” U jahl bilan stol tortmalarini ochib yopdi. Tagida yon daftari qolib ketgan bo‘lishi mumkin bo‘lgan hamma narsani ag‘darib chiqdi. Sumka, jaket va paltolarini paypaslab ko‘rdi. “Uning ustiga yana Grippo o‘tirgan bo‘lsa kerak”, – ming‘illadi Antonning onasi.
“Kim, qayerda o‘tiribdi? – so‘radi Anton qiziqib.
“Ha, mening buvim, ya’ni sening buvingning onasi biror nimani topolmay qolsa, doim shunday derdi.”

“Grippo.” Antonga bu so‘z juda g‘alati tuyildi. Onasi endi oshxona tomonga o‘tib izlayotgandi. U past ovoz​da kim​nidir koyidi.

Anton uy vazifalarini bajarishga kirib ketdi. Maktab sumkasidan matematika kitobini, siyohli ruchkasini va bir nechta daftarlarini chiqardi. U matematika kitobini qo‘liga olmoqchi edi, ammo u joyida emas ekan. “Nima bo‘lyapti o‘zi”, – o‘ylab qoldi Anton. Bugun matematika kitobi ham, yon daftar ham yo‘qolib qolyapti. Bu o‘sha yaramas Grip​poning ishi bo‘lsa kerak.”

“Bo‘lishi mumkinmi meni bilganlar, 

Amal-u nomimni tilga olganlar?”

Antonga shu ovoz eshitildi. U atrofga qaradi. Hech kim yo‘q edi. Biroq endi matematika kitobi haligi joyida tu​rar​di.
“Hozirgina bor bo‘lib, yo‘qolgan narsa,
Topilmagay, yaxshi yashirilgan bo‘lsa”, 
– sado berdi u. 
“Grippo! – qichqirdi Anton. – Qaydasan? Seni ko‘ray.”

“Yashinday tezkorman va shunday shunqor,

Meni ko‘rolmaysan, urinma zinhor.”

Antonning ko‘zlari oldida daftarlari yo‘qolib qoldi.
“Grippo! – dedi Anton vajohat bilan. – Bu ishing menga yoqmayapti. Men erta o‘qituvchimga, vazi​falarim ustiga Grippo o‘tirib olgandi, deya olmayman-ku, axir.”

“Vazifalar har safar,

Bajargani berilar”, 

– javob qildi ovoz quvnoq tarzda.
 “U o‘zi maktab nimaligini bilmaydi-da”, – o‘yladi Anton.

“Mutlaqo noto‘g‘ri, o‘ylayotganing, 
Menga ko‘pdan tanish sening maktabing.”

“Fikrlarni ham o‘qiy oladi, shekilli”, – hayratlandi Anton. 

Daftarlar endi yana stol ustida paydo bo‘lib qoldi.

“Rahmat, Grippo, – dedi Anton. – Erta men bilan maktabga bormaysanmi? Menimcha, borsang, vaqtni zo‘r o‘tkazardik.”
“Xo‘p, mayli men roziman,

Sakkiz bo‘lmay boraman.”

“Buni sabrsizlik bilan kutaman, – dedi Anton. Va u javobni kutdi. Ammo hamma yoq jimjit bo‘lib qoldi.

Keyingi kuni nonushta payti Anton Gripponi cha​qirdi. Hech nima sodir bo‘lmadi. Choynak ham, bo‘tqali likobcha ham, asalli idish ham yo‘qolib qolmadi. Anton yengil xo‘r​sinib maktabiga ketdi.

“Sen olgan bo‘lsang kerak, men uni hozirgina shu yerga qo‘ygandim”, – Anton sinfga kirmasidanoq, shunday gaplarni eshitdi.

“Demak, – o‘yladi Anton. – U shu yerda ekan.” 

“Mening matematika daftarim ham ko‘rinmayapti”, – qichqirdi Verner.

“Mening esa olmam!” – shikoyat qildi Dieter.

“Ana xolos!” – o‘yladi Anton qoyil qolib.

O‘qituvchi sinfga kirdi. “Tinchlaninglar”, – dedi u ba​land ovozda. Keyin yo‘qolgan chizg‘ichlar, daftarlar, olma​lar va boshqa narsalar haqidagi shikoyatlarni eshitdi va sabr​sizlik bilan dedi: “Sizlar sira tartib-intizomga rioya qilishni bilmaysizlar. Bor gap shu. Endi misolga o‘tamiz.” U qo‘li bilan stol chetidagi mate​matika kitobini paypaslay bosh​ladi. “Bunday bo‘lishi mumkin emas, – dedi u, – aniq bilaman-ki, …”

Sinfdagilarning ayrimlari qiqirlab kulib yuborishdi.

“Tinchlaninglar deyapman, – takrorladi o‘qituvchi jahl bilan. – Hozir, birinchi navbatda, uyga berilgan misollarni tekshiraman.” U kurtkasining ko‘zoynak turadigan cho‘n​tagiga qo‘lini tiqdi. “Bo‘lishi mumkin emas. Aqlim bovar qilmayapti”, – ming‘illadi o‘qituvchi.

Endi sinfdagilarning hammasi kulib yubordi. O‘qituv​chi​ning boshi qotib qoldi. “Hech bir kulgili ish bo‘lgani yo‘q”, – dedi u va stol ustiga qarab qoldi. Matematika ki​tobi yana shu yerda edi.

 “Voqea yaxshilik bilan tugadi,

 Endi boshqa sinfga navbat tegadi.”
Anton Grippo shunday deganini eshitdi. U atrofiga qa​radi. Boshqa hech kim buni eshitmaganday edi. 
O‘qituvchi to‘satdan ko‘zoynagi burnining ustida ekan​ligini payqab qoldi. Boshini chayqab, uni qo‘liga oldi-da, yana joyiga taqib qo‘ydi. “Endi o‘ttizinchi betdagi yettinchi misolga o‘tamiz”, – dedi u nihoyat.
Bu ham maktabda kechgan kunlardan biri edi.

Bobo
Anton istirohat bog‘iga kirdi va har doimgidek dastlab o‘rdaklar hovuzi oldiga bordi. O‘rdaklar juda band edilar. Ular bir oq sochli chol qarshisida jon jahdlari bilan u yoq​dan bu yoqqa suzishayotgandi. U qirg‘oqda o‘tirgan holda, uzun, oq bug‘doy nonlaridan birini qo‘liga olib, o‘rdaklarni oziqlantirayotgandi. Ahyon-ahyonda uning o‘zi ham shu nondan tishlab qo‘yardi. Yonidagi maysa ustida bir eski rukzak (or​qaga ilinadigan xalta) turardi. Anton yaqinroq bordi. U o‘rdaklar mayda nonlarni qay tarzda olib, ularni tum​shuqlari bilan suvda yaxshi ivitgach, yutib yuborayot​ganlarini tomosha qilib turdi.

“Sen ham bir bo‘lak non xohlaysanmi?” – so‘radi oq sochli.

“O‘zim yeyishim uchunmi, o‘rdaklarga berishim uchun​​​mi?” – so‘radi Anton bilmoqchi bo‘lib.

“Buni o‘zing hal qilishing mumkin”. Chol nonning qol​ganini Anton bilan bo‘lib oldi. O‘rdaklarni oziqlan​tirishda ularning faqat chaqqon va kuchlilari yemishni yulib keta​vermasligiga e’tibor berib turilishi kerak ekan.

“Sayr qilib yuribsizmi?” – so‘radi Anton, rukzakga ishora qilib.

“Yo‘q, uydan chiqib ketdim”, – dedi chol.

“Nima-a-a?” – so‘radi Anton ishonmay.

“Xuddi shunday. Ketib qoldim”, – ta’kidladi chol taskin topganday bo‘lib.

“Kishi keksaygach boladay bo‘lib qolarkan. Har holda yoshlar shunday deb o‘ylashadi. Shunday bo‘lsa, ikkimiz deyarli tengqurmiz.” U Antonga qo‘lini cho‘zdi.

“Mening ismim Ervin.”

“Men esa Antonman. Siz kimlardan …”

“Sen…”, – tuzatdi Ervin. – Tengqurlar sizlashmay​dilar.”

“Xo‘p, – davom etdi Anton. – Sen kimlardan qochib yuribsan o‘zi?”

“Qizim va uning eridan.”

“Nima, ular senga yomon munosabatda bo‘lish​dimi?” – so‘radi Anton qiziqib.

“Yo‘q, unday emas. Chol miyig‘ida kuldi. – Ular menga doim, – ‘sog‘lig‘ingni o‘yla, dada. Unday qilma, dada. Sen o‘zingni asrashing kerak. Bu sening yoshing​ga to‘g‘ri kel​maydi, dada’, – deyaverishadi. Shu bois bugun narsalarim​ni rukzagimga solib ketib qoldim.”

“Xayrlashuv xati yoki shunga o‘xshash narsasizmi?” – so‘radi Anton kuyinib.

“Men ularga meni izlab ovora bo‘lmasliklari haqida ma’lu​mot qoldirdim”, – tushuntirdi Ervin xotirjamlik bilan va rukzagini bog‘ladi. Non tugagandi.

“Lekin ular xavotirlanishadi”, – dedi Anton.

“Ey, falak, naqadar oqilsan-a, – to‘ng‘illadi Ervin. – Ehtiyot bo‘lmasang, tez orada katta bo‘lib qolishing mum​kin”. Ervin rukzagini orqaladi.

“Bir oz siz bilan birga yursam, maylimi? – so‘radi Anton. – Uyidan qochgan kishini hech uchratmagan​man.”

“Mayli, – dedi Ervin. – Lekin mendan oyoq kiyimim​ni kiyib olishimni talab qilmasang bo‘ldi.” Ervin sport poyaf​zalini rukzagiga bog‘lab qo‘ygandi.
Ular daryo bo‘yiga borishdi. Ervin rukzakdan rasm daf​tarini chiqarib, qalam bilan chiza boshladi.

“Bu men-ku!” – baqirib yubordi Anton, Ervinning yel​kasi ustidan qarab.

“Shuni senga sovg‘a qilaman, – deya jilmaydi Ervin. – O‘zingni taniganing uchun.” Keyin u toza rasm qog‘ozlar​dan kemachalar yasay boshladi. Ular haqiqiy san’at asar​lariga o‘xshardi: tutun chiqaradigan quvuri, boshqarish may​doni va unga tegishli barcha jihozlari bilan. Ervin ke​ma​larni suvga qo‘yib yubora boshladi. Keyin ular qirg‘oq​da o‘tirishib, kun botayotganida suv yuzidagi oppoq ke​ma​lar ulardan uzoqlashib ketayotga​niga qarab qolishdi.

“Nabiralaring bormi?” – so‘radi Anton kutilmagan​da. 

“Afsuski, yo‘q, – javob berdi Ervin. – Bobong bormi?”

“Afsuski, yo‘q, – dedi Anton. – Mening bitta mu​shugim, bitta qiz do‘stim, bitta onam va boshqa joyda yashaydigan bitta dadam bor. Ammo bobom umuman yo’q.”

“Unday emas, – dedi Ervin. – Endi bor desang ham bo‘​ladi. Senday aqlli bolaning hech bo‘lmasa, bitta aqlsiz bo​bo​si bolishi kerak. Aks holda tezda katta bo‘lib qolasan.”

“Bunga onam nima derkin?” – ikkilandi Anton.

“Xohlasam, o‘zimni ancha yaxshi tutishim ham mum​kin, – dedi Ervin jiddiy. – Ba’zan poyafzalimni ham kiya​man.”

“Men uyga borishim kerak, – dedi Anton. – Kech bo‘l​yapti.”

“Balki uydan ham qochib yurmasman, – dedi Ervin o‘ychan holda. – Senday nabirali bo‘lishim, shunga yara​sha mas’uliyatli bolishimni ham taqozo etadi.”

Ervin rasm ortiga o o‘zining ismi va telefon raqam​larini yo‘zdi-da, – “Senga bobo kerak bo‘lsa, menga qo‘n​g‘iroq qil”, – dedi. 

“Shu paytgacha qayerda eding? – so‘radi Antonning onasi jahli chiqib. – Bilasan, xavotirlanaman.”

“Men bir bobo topdim, – dedi Anton. – U rasmni zo‘r chizarkan, qog‘ozdan kemachalar ham yasay olarkan. Ayniqsa, u oyoq yalang yurishni yoqtirarkan. U aynan bugun uyidan qochib ketmoqchi bo‘lib yurgan ekan.”

“Ey, xayolparast, – dedi Antonning onasi. – Har kuni bir yangi gap topib kelasan”.

Anton indamay rasmni stol ustiga qo‘ydi.

“Yaxshigina chiqibdi, – dedi Antonning onasi hayron bo‘lib. – Qani, bir boshidan aytib ber-chi.”

“Qiziq, – xayolidan o‘tkazdi Anton, – nima uchun kat​talar haqiqiy voqealarni doim xayoliylaridan qiziq​roq deb bilishadi?”
Nihoyat, u voqeani batafsil so‘zlay boshladi.

Kassandra

Anton nonushta qilib o‘tirardi.

“Mushuk, – chaqirdi u. – Bu yoqqa kel, senga ism topamiz!” 

Anton nihoyat mushugiga ism qo‘yishga ahd qil​gandi. U o‘ziga ma’qul ismlarni bir qog‘ozga yozdi va ularni mu​shugiga birin-ketin ovoz chiqarib o‘qib bera boshladi. Ismi uning o‘ziga ham yoqishi kerak edi-da. Chunki u shu payt​gacha ismlar yozilgan uzun ro‘yxat​larning bir nechtasini rad etgandi.
Mushuk kelib stol ustiga o‘tirdi va Antonga diqqat bilan qarab turdi.

“Stol ustida o‘tirma, – dedi Anton. – Onam uri​shadi”. 

Mushuk boshini quyi soldi. U buni bilardi. 
Anton yelkasini qisdi. “Ha, mayli, o‘tiraqol. Onam ko‘r​mayapti-ku.” 
Mushuk xotirjam qarab turdi. Anton uni sira hay​da​maganini, haydamasligini ham juda yaxshi bilardi. 
Anton o‘qidi: “Matilde”. Mushuk esnadi. “Nastasya”. 
Mushuk bir pashsha ortidan qarab qoldi. “Birinchi. Huriliqo. Qirolicha.” Mushuk maqtovlarga ham o‘ch emas​ligi ko‘rinib turardi. “Yo‘lbars Lilli. Mautsdibauts. Uzun​mo‘y​lov.” Mushuk qulog‘ini ham qimirlatmadi. “Felitsitas, Yessika, Klarissa.” Mushuk boshini qimir​latib, stoldan sak​rab tushdi va divan burchagidagi to‘shagiga borib yotib oldi.
Anton uh tortdi. U takliflarini bu gal ham tuga​tishiga to‘o‘ri keldi. Chunki maktabga borish vaqti ham bo‘lib qol​gandi.
Anton yugurdi. Navbatdagi burilishda u qo‘qqisdan kim​​gadir urilib ketdi. Bu Tomas ekan. “Shoshilayotgan​dim”, – hansiradi Anton.

“Hechqisi yo‘q”, – dedi Tomas samimiy tarzda.

Anton bu safar ham hayron bo‘ldi. “Momataloq” vo​qea​​sidan keyin, Tomas o‘zgargandi. Nafaqat unga, balki Sibil​lega nisbatan ham. Ha, shunday.

Birinchi dars har doimgidan qiziqarli o‘tdi. O‘qituv​chi qadimiy yunonlar haqida gapirib berdi. Kim kim bilan, ni​ma uchun jang qilganini. Ular ancha puxta bo‘l​gan ekanlar. Biror katta ishga kirishishlaridan oldin, buning oqibati qan​​day bo‘lishini bashoratchi ayoldan so‘rab bilib olar ekan​​lar. Mana shunday oldindan aytiladigan ob-havo ma’​lu​motiga o‘xshash hol taqdirni bilib olish uchun ham qo‘l​lanarkan.
Anton sinf ishidan oldin u haqida bashoratchi ayoldan so‘rab bilib olishni o‘yladi. Hozirgina ularga hikoya qilin​gan bashoratchi ayolning ismi Kassandra ekan. U uzun, to‘zg‘in sochli, o‘tkir nigohli va qora kiyimli ayolni tasav​vur qildi. Uning oldida yarqirab turgan billur soqqani ham. “Belgilar mos kelmayapti”, – derdi u bo‘g‘iq ovozda. Shun​da bemalol uyda qolish va uy vazifalarini bajarish haqida qayg‘urmaslik mumkin bo‘lardi.

Tushlik payti Anton onasidan so‘radi: “Birorta basho​ratchi ayolni taniysanmi?” U shunday dedi-da, o‘ychan hol​da ovqatini kovladi.

“Kimni?” – so‘radi Antonning onasi hayron bo‘lib.

“Haligi, oldindan ayta oladigan ayolni.”

“Ha, – dedi Antonning onasi. – O‘zim ham senga shuni oldindan aytishim mumkinki, ovqatingni tezroq yema​sang, sovib qoladi.”

Anton sanchqi bilan olgan ovqatini yana joyiga qo‘ydi. O‘sha Kassandra qila olganini, boshqalar ham qilishi mum​​​kin demoqchimisan?”

Darhol mushukda allaqanday o‘zgarish sodir bo‘​ladi. U shu paytgacha divan burchagidagi joyida jim​gi​na uxlayot​gandi. Endi esa birdan o‘rnidan turdi, qad​dini rostlab o‘tir​di va Antonga umidvor bo‘lib qarab qoldi.

“Mushukka nima bo‘ldi?” – hayratlandi Antonning ona​si.

“Sening isming balki Kassandradir?” – so‘radi Anton shu ismga urg‘u berib.
Mushuk divandan sakrab tushib, Antonning oyoq​lari​ga suykaldi va uning gapini ma’qullaganday yuqo​riga qa​ra​di.
“Demak, oilamizda ham bitta bashoratchi bo‘lar​kan-da”, – dedi Antonning onasi kinoya bilan.

“Kassandra.” Anton bu ismni ehtiyotkorlik bilan yana bir bor takrorladi. Mushuk baland ovozda va Anton​ga tu​shunarli holda mirilladi: “Endi topding.”

Sardor

“Yozef Blumrix qaytibdi”, – dedi Antonning onasi.

“Kim?” – so‘radi Anton.

“Bir yozuvchi. U ro‘paramizdagi uyda turardi.”

“Hmm”, – dedi Anton. Yozuvchilar uni uncha qiziqtir​masdi.

“U Amerikada yashagan, – gapini davom ettirdi Anton​ning onasi. – Hopi hindulari bilan birga. Ular uni o‘z qabi​lalariga qabul qilishgan. Faxrli sardor sifatida bo‘lsa kerak. Hozir u ular haqida kitob yoza​yot​ganmish.”

Anton diqqat bilan eshitdi. Hindular sardori bilan tani​shishni u ko‘pdan buyon orzu qilardi. 

Anton janob Blumrix qanday kishi ekanligini bilish​ga ahd qildi. U ro‘paradagi uyni kuzata boshladi. U yerda bir keksa, anchagina semiz ayol yashardi. Albatta, u Yozef Blumrix emas edi. Uchta kichik bolali yosh er-xotin. Ular ham gumonga to‘g‘ri kelmasdi. Bir o‘zi yashaydigan, uyi​dan kam chiqadigan va kam ko‘rinib turadigan qari chol. “Faxrli hindu ekanligiga umuman ishonib bo‘lmaydi”, – o‘y​ladi Anton. Eng qizig‘i, baland bo‘yli, qorachadan kel​gan, oq sochli erkak bo‘ldi. Uning kiyinishi ham boshqacha edi va u har qanday havoda, hatto juda issiqda ham, bo‘y​niga har xil rangli uzun sharf o‘rab yurardi.

“Shu bo‘lsa kerak, – xulosa qildi Anton. – Endi u bilan tanishib olishim kerak.”

Ammo bu uncha oson emas edi. Ko‘chada biror begona kishidan yo‘lni yoki soatni so‘rash mumkin. Ammo hin​du​lar yurtidagi voqealarni emas.
Keyin Antonga bir tasodif qo‘l keldi. Ya’ni: xat tashuv​chi bilan bog‘liq hol.
Anton uyning dahlizidagi temir qutichadan poch​tani olayotganida, bir nechta zerikarli yashil konvertlar va reklama qog‘ozlari ichidan bitta juda qiziqarli xatni ko‘rib qoldi. Uning ustida xorij markalari, ko‘p muhrlar, yubo​ruv​chining manzili ko‘rsatilgan joyda esa AQSh yozuvi bor edi. “Bizga Amerikadan kim yozibdi?” – hayron bo‘ldi Anton. Shundan so‘ng u konvertdagi yozuvga qaradi. “Mister Yozef Blumrixga.” Xat tashuv​chi pochtani tarqa​tish​da adashgan bo‘lsa kerak.
Anton darhol ro‘paradagi uyga yugurib bordi. U eshik lavhalariga yozib qo‘yilgan nomlarni o‘qib chiqdi. Matelar, Froydiglar, Komarek va o‘sha yozuv – Y. Blumrix. Anton qo‘ng‘iroq qildi. Bir ozdan so‘ng eshik ochildi. Bu haligi kam ko‘rinib turadigan qari chol ekan. Qotib qolganidan Anton unga xatni berib qo‘yishi kerakligini unutishiga oz qolgandi.

“Bu Sizmi?” – so‘radi Anton uncha hayajonlanmay.

“Xuddi shunday, – javob berdi janob Blumrix sami​miy tarzda. – Bu menman. 
Xo‘sh o‘zing kimsan?” 
 Bu orada Anton hayratdan to‘xtadi. “Xat bizning poch​ta qutimizda ekan, – dedi u. – Va men Antonman.”

“Rahmat, Anton.” Janob Blumrix konvert ustiga qisqa nazar tashladi-da, eshikni yopmoqchi bo‘ldi.

Anton turgan joyidan jilmadi.
“Yana biror gaping bormi?” – so‘radi janob Blumrix.

“Ha”, – dedi Anton va savolni qanday boshlashni o‘ylab qoldi.

“Ha, aytganday, – janob Blumrix kurtkasining cho‘nta​gini paypaslab, pul chiqardi va, – “Bu xizmat haqing”, – deb uni Antonga bermoqchi bo‘ldi.

Anton boshini silkitdi.

“Unda nima?” Endi janob Blumrix esankirab qoldi.

“Siz haqiqatan ham hindular sardorimisiz?” – so‘radi Anton gapini qanday boshlashni bilmay. Janob Blumrix esa bu savoldan sira hayratga tushmadi.
“Ichkariga kir”, – dedi u.

Anton qiziqsinib atrofiga qaradi. Kitoblar va qo​g‘ozlar tagida qolib ketgan stol. Ko‘p gilamlar, biroq ular boshqa​lar​nikiday pastga to‘shalgan emas, balki devorlarga ilin​gan​di. Bir kichikroq stol ustida ko‘p suratlar va rangli bo​g‘ich​lar burkangan uzun nay turardi. “Tinchlik nayi bo‘lsa kerak”, – o‘yladi Anton. Suratlarda janob Blumrix boshida patli toji bo‘lgan bir hindu yonida edi.

“Zo‘r”, – dedi Anton ta’sirlanib.

“Bu sardor Oqayiq”, – tushuntirdi janob Blumrix.

“Haqiqatan ham shundayga o‘xsharkan, – dedi Anton. U sinchkovlik bilan janob Blumrixga nazar soldi. – Sizni esa sira hindular sardori deb o‘ylamagan bo‘1ardim.”

“Men faqat faxriyman, xolos”, – jilmaydi janob Blumrix. – Buning uchun men bir vazifani o‘z zim​mamga olganman”.

“Shundaymi? – so‘radi Anton qiziqib. – Faxriy sardor nima qilishi kerak ekan?”

“Men Hopilar murojaatnomasini yozyapman”, – javob berdi janob Blumrix. – Hindular zaminimizning o‘tmishi va kelajagi haqida qadimiy bilimlarga ega. Ularning ayti​shicha, endi biz o‘sha bilimlarni oq tan​lilarga ham yetka​zishimiz kerak bo‘lgan payti keldi.”

“Shu gaplar kitobingizda ham bormi?” – so‘radi Anton.

“Shu gaplar kitobimda bor”, – tasdiqladi janob Blumrix.

“Bu kitob bolalar uchunmi?” – bilmoqchi bo‘ldi Anton.

“Menimcha, yo‘q. - Janob Blumrix boshini silkitdi. – U ancha qiyinligidan qo‘rqaman.”

“Afsus, – dedi Anton. – Men qiyin kitoblarni yoq​tirmayman. Menga qiziqarli va quvnoq bo‘lganlari ma’qul.”

“Men bolalar uchun kitob yozishni o‘ylab ko‘rma​gan ekanman”, – dedi janob Blumrix.

“Ammo o‘ylab ko‘rsangiz yaxshi bo‘lardi, – dedi Anton. – Kattalar ham bunga e’tiroz bildirmasalar kerak.”

“Men bir hindu ayol o‘z bolalariga aytib bergan hiko​yani eshitgandim, – dedi janob Blumrix. – Shuni eshitishni istaysanmi?”

“Ha”, – dedi Anton. U pastqam, qo‘ng‘ir baxmalli, yu​qorisi quloqsimon shaklli kresloga o‘tirdi. 

 
Janob Blumrix esa hikoyani boshladi.

Yahu

“Bu hindularning uzoq o‘tmishga oid qadimiy afsonasi. U qancha uzoqligini hech kim aniq bilmaydi. O‘shanda os​mon shunday pastlashib qolgan ekanki, doim yo‘lga osilib turarkan. Ayrim joylarda u shu darajada pastlashgan​mish​ki, kishi ehtiyot bo‘lmasa, unga boshini urib olarkan. Al​batta, har bir hinduning bundan ehtiyot bo‘lib yurishdan o‘zga chorasi qolma​gan. Shu bois ularning ko‘plari o‘sha paytdagi tilida allaqanday bemaza so‘zlar aytib taskin to​parkanlar va o‘zlariga xalaqit berayotgan osmonni keyingi safar​gacha unutganday bolib yurarkanlar, 
Patli Paykon daryo bo‘yidagi bir qishloqda yashar​kan. Zilol suvda taom bo‘lishga tayyor baliqlar mo‘l ekan. Me​va​laridan so‘rab olish mumkin bo‘lgan daraxt​lar ham, do​rivorlik quvvatini ayamaydigan o‘simliklar ham muhayyo ekan. Faqat ulardan me’yorida so‘ralishi va hech qachon keragidan ortiq olmaslik shart ekan. Biroq o‘shanda hech kim bunga amal qilmasmish. Chunki dunyo Patli Paykon uchun ham, uning zamon​doshlari uchun ham ancha be​tashvish ekan. 
Osmon bilan bog‘liq voqeagacha. 
Patli Paykon 236 marta – u sanab yurgan – boshini os​monga urib olganidan keyin, o‘z tilida bir yomon so‘z ay​tadi. Keyin u ortiq bunday yashab bo‘lmasligiga iqror bo‘​ladi. Natijada, u osmoni yetarlicha balandlikda bo‘l​gan joy​ni izlab topishga ahd qiladi. Yigit yo‘lga chi​qishidan oldin, tabibdan yaxshi maslahatlar, onasidan quritilgan baliq oladi. So‘ngra toychog‘i Pintoga minib, yo‘lga tushadi. Shu ahvolda keta-ketgunicha oldinga egilib boradi, chunki ot choptirib ketayotganida, past​lashib qolgan osmon rosa yo‘​​liga g‘ov bo‘ladi.
Patli Paykon ko‘p qabilalar va xalqlar tomonga boradi. Ularning barchasi turli urf-odatga ega bo‘lib, turli til va shevalarda so‘zlasharkanlar, biroq ularning hammasini ham bitta umumiy muammo tashvishga solayotgan ekan: pastlashayotgan osmon.

“Umumiy muammo birga hal qilinishi kerak”, – o‘yladi Patli Paykon. Chunki o‘sha paytdagilar oddiy fikrlaganlar. Shuningdek, u hamma tillarda bir xil ma’noli so‘z topadi. ‘Yahu’, – edi bu so‘z va u ‘birga’, – degan ma’noni berardi.

Davomi shunday. Kelishilgan bir kuni, aniq belgi​langan soatda, tegishli xabarni eshitgan va tushungan har bir kishi shay bo‘lib turadi.

‘Yahu’, – deyishgan hammasi birga va pastga osilib qolgan osmonni yuqoriga itarib yuborishgan. ‘Yahu’ shun​day kuchli yangragan-ki, u dunyoning hamma yerida eshi​til​gan. O‘shandan buyon osmon yana o‘z joyini egallagan – bunga ham har kim ishonch hosil qilishi mumkin.”

Janob Blumrix bir oz to‘xtadi. Hikoya tugaganday bo‘l​sa-da, Anton kutib turdi.
“Osmon-ku o‘sha paytlardan buyon hech kimga xavf solmayapti, – dedi janob Blumrix gapini davom etib. – Bizning eng kattalarimiz ham boshlarini hatto bulutlarga urib olayotgani yo‘q. Ammo zamin-chi? ‘Ona zamin’, – uni hindular shunday atashadi. Daryolardagi suv o‘sha payt​lar​dagiday toza emas. Giyohlarning dori​vorlik quvvatini de​yarli unutib qo‘yganmiz. Hamma yerda daraxtlarga qir​g‘in kelyapti. Biz birgina sababga ko‘ra, ya’ni qurbimiz yet​gani bois, nimalarnidir kashf etdik. Aslida bu sira yaxshi sabab emas. Chunki biz oddiygina fikrlashni unutib qo‘y​dik. Endi hammamiz yana bir bor ‘yahu’ deyishimiz kerak bo‘lgan payt keldi.”

Janob Blumrix bir oz to‘xtab, Antonga qaradi. “Hindu​lar bu afsona orqali nima demoqchi ekanlik​larini tushun​yapsanmi?”

“Ha, albatta”,- Anton juda o‘ylanib qoldi. – Ammo men nima qila olaman? Men bittaginaman-ku.”

“Yoq, – dedi janob Blumrix. – Sen bittadan ko‘psan.”

Anton o‘rnidan turdi. “Yahu”, – dedi u bir oz ishonmay.

“Yahu”, – javob berdi janob Blumrix.

Zamon gardishi

“To‘xtab qolibdi”, – dedi Antonning onasi tash​vish​lanib.

“Kim, qayerda to‘xtab qolibdi?”, – so‘radi Anton.

“Soatim, – javob berdi Antonning onasi. – Uni soat​sozga olib borasanmi?”

“Doim men.” Anton erkalanib noliganday bo‘ldi. Aslida uning o‘zi ko‘pdan buyon keksa soatsoz oldiga bormoqchi bo‘lib yurgandi.

“Kechikma, kechki ovqat tayyor bo‘lyapti”, – baqirib qoldi onasi ketidan.

Anton ustaxona peshtaxtasi oldida to‘xtadi. Keksa soat​soz barcha soatlari to‘g‘ri yurishiga doim e’tibor berib turardi.
“Xayrli kun, – dedi Anton. – Men tuzattirishga soat olib keluvdim.”

Devorlardagi soatlar chiqqillab, tiqqillab va ku-kulab turardi.

Anton devorlardan biriga osib qo‘yilgan bir lavhaga ti​ki​lib qoldi. Unda titroq qo‘l bilan yozilgani bilinib turgan shunday yozuv bor edi: “Zamonga sayohatlar, borish va qaytish. Zamonga har bir sayohat mas’uliyati har kimning o‘z zimmasida.”

“Zamonga sayohatlar nima?” – so‘radi Anton. 
Bu o‘z nomi aytib turganidek, boshqa zamonga sayo​hat​lar qilish”.

“Qaysi zamonga ?” – so‘radi Anton.

“Masalan, kechagi kunga. Yoki o‘rta asrlardagi ritsar​lar huzuriga.Yoki kelgusi asrga. Zamon o‘tmaydi​yam, kel​maydiyam. U doim bir joyda turadi.”

“Tushunmayapman”, – dedi Anton. 

“Tushunmayotganing uchun ham, bunga ishonmay​san”, – deya jilmaydi soatsoz ma’qullab. 
“Men o‘zim tushunmagan narsalarga ko‘proq isho​na​​man, – e’tiroz bildirdi Anton. – Bu qiziqarli ekan. Bal​ki men ham zamonga bir sayohat qilib ko‘rsam bo‘lar? Faqat kechki ovqatgacha qaytishga ulgurishim kerak.”

“Zamonga sayohat xatarli, – dedi soatsoz. – Men zamonga sayohatdan qaytmagan kishilardan ikkitasini bi​la​man. Biri, yanglishmasam, o‘tgan asrda, yana biri esa tosh davrida.”

“Balki ularga o‘sha yerlar ma’quldir?” – faraz qildi Anton.

Soatsoz boshini qimirlatdi. “Yo‘q, ular qanday qay​tish​ni bilmay qolishgan. Ular hikmatli so‘zlarni unutib qo‘ygan bo‘lishlari mumkin. Yoki boshqa zamondan biror nima olib kelishga uringanlar. Ammo sira unday qilish kerak​mas, eshityapsanmi, sira.”

“Buni eslab qoldim, – dedi Anton. – Chunki men al​batta qaytib kelmoqchiman. Onam ataylab xushbo‘y pud​ding (guruch va boshqa yormalardan tvorog va mevalar qo‘shib tovada pishiriladigan pishiriq) pishir​di. Iloji bo‘lsa, men zamonga ozgina sayohat qilib ko‘r​moqchiman. Darrov tosh davriga bo‘lishi shart emas.”

“Ozgina, – o‘ylab qoldi soatsoz. – Ha, shunday qil​sang ham bo‘ladi. Yur, men bilan.” U oynali eshikka, – “Hozir kelaman”, – deb yozilgan lavhani ildi.

Do‘kon ortidagi qorong‘i xonada yana ham ko‘p soatlar bor ekan. Yorug‘ qilib yoritib qo‘yilgan ish stoli us​tida murvatlar va boshqa temir ehtiyot qismlar yotar​di. Uning ortidagi devorda Anton qora doirada kuchsiz nur taratib turgan bittagina milli katta gar​dishni ko‘rdi. 
“Seni yigirma daqiqa ortdagi zamonga yubora​man”, – dedi keksa soatsoz.

“Yigirma daqiqa ortdagi?” – ajablandi Anton. Bu unga sarguzashtli tuyilmadi.

“Ko‘prog‘i xatarli bo‘lishi mumkin”, – uqdirdi chol. U gardish milini ozgina orqaga burdi. Anton aylana boshla​gan gardishga qaradi.

“Baland, past-u – kecha-yu, erta,

Lahza bo‘lar mangulik.

Xohlaganlar ko‘rishi mumkin,

Hech nima o‘tmagay – vaqt ham shuningdek.”

Anton soatsoz shunday deganini eshitdi.
“Oson ekan, – o‘yladi u. – Maktabda bundan ham uzun she’rlar o‘rganamiz.”

Atrofdagi soatlarning urishi, rosa ohangga solingan kuyday yangrardi. Antonni uyqu bosganday bo‘ldi.

“To‘xtab qolibdi”, – dedi Antonning onasi tashvish​lanib.

“Bilaman”, – dedi Anton.

“Qayerdan bila qolding? – hayratlandi Antonning onasi. – O‘zim buni hozirgina ko‘rdim-ku.”

“Bundan oldin soatni soatsozga olib borishimni ayt​ma​gan​miding?” – so‘radi Anton ikkilanib.

“Aytganim yo‘q, – tushuntirdi onasi. – Lekin bu yaxshi fikr. Hozir boraqol”.

“Doim men”, – ming‘illadi Anton.

“Kechikma, kechki ovqat tayyor bo‘lyapti”, – ba​qirib qoldi onasi ketidan.

Anton o‘zini shu kuni soatsoznikiga bir marta bor​gan​day his qildi. Oynali eshikka, – “Hozir kelaman”, – degan yozuvli lavha ilingan ekan. Anton hayratlanib, uning oldi​da turdi. U kutib turishini ham, uyga qay​tishini ham bil​may qolgandi. …

Gardish sekin to‘xtadi. Anton hayron bo‘lib atrofga qaradi. “Eshikni ochishingiz kerak, – dedi u. – Men tash​qa​ridaman.”

Keksa soatsoz kuldi. “Tashvishlanma, ikkita bo‘lib qol​mading.”

“Xayriyat”, – dedi Anton. – Ikkitaga xushbo‘y pud​ding ham yetmasdi.”

Soatsoz Anton olib kelgan soatni ingichka asbob bilan avaylabgina ochdi. Shu payt Anton uning qo‘li titrayot​ganini ko‘rdi. “Bunga bir oz vaqt kerak, – dedi u. – Uni ertadan keyin olib ketishing mumkin.”

“Siz zamonga ko‘p sayohat qilib turasizmi?” – so‘radi Anton. 

“Juda ko‘p, – javob qildi chol. – Ba’zan shuni ham o‘ylab qolaman. …”

“Nimani?” – so‘radi Anton, chunki chol gapini davom ettirmay qo‘ygandi.

“Biz yashaydigan zamondagilar keksalarga toqat qilol​may qolganlar. Har doim va hamma joyda shunday bo‘lgan emas. Shuning uchun men ba’zan o‘tmishga sayohat qilib, xitoyliklar tomonda yoki hindularning biror qabilasida qolib ketishni o‘ylab qolaman.” U Antonga o‘zining titroq qo‘llarini ko‘rsatdi va jilmaydi: Hali ham tinchlik nayini ushlay olsam kerak.”

“Unday bo‘lsa, oq yo‘l”, – dedi Anton va xayrlashdi. Onasi kechki ovqat bilan kutib turgani, esiga tushib qoldi.

[image: image32.jpg]RIIII

rd
)_-
>
e, o
g
818D

-
~

)

N

) e

\

et
r'd

—-—

N -

VRINDARNIM N m SR i s RRPRRATERANAN) B AR AANRUVE)

N "—_"\‘\\
NN

v RARNERS Tl

)/,
L

3 =)
S )
-—\A—:—%-;..—.
o Yy

~
AELIREWASARRARERNDERIARAT ORI ARINLADRA

/7

| - R
Lia 24 X
N/ /{L, _ N /

Be e e
)'. :f 2 'gé.l. /////L‘L\% ;
N\ /M ”-;.7@.;,25\5





Ikki kundan keyin Anton yana soatsozning usta​xonasi oldiga kelib, turib qoldi. Eshikka yozuvli lavha ilingandi: “Noma’lum zamonga sayohatga ketgan.”

Anton yon tomondagi novvoyxonaga kirdi. “Soatsoz qachon qaytib kelishini bilasizmi? – so‘radi u. U soatimizni tuzatib berishi kerak edi.”

“Ha, bu sen ekansan-da”, – dedi oq etakli semiz ayol. – U ketishidan oldin, uni bizda qoldirgandi.” Ayol Antonga bir to‘rvachani uzatdi.

“U qayerda ekanligini bilasizmi?” – so‘radi Anton.

“Buni hech kim bilmaydi, – dedi ayol. – Agar mendan so‘raydigan bo‘lsang, chol so‘nggi paytlarda parishonxotir bo‘lib qolgandi. Hamma narsani joyida qoldirib, eshigiga, – ‘Noaniq zamonga sayohatga ket​gan’, – degan yozuvni ilib ketardi.” 

“Noaniq zamonga, – o‘yladi Anton. – Bunaqasi yo‘q edi-ku.” Keyin u ko‘knor urug‘i sepilgan nonchadan ikkita​sini xarid qildi-da, xayol surib uyi tomon yo‘l oldi. To‘r​vachada onasining qo‘l soati bor edi. Endi u avvalgiday chiqqillab to‘g‘ri yurayotgandi.

Anton to‘rvacha ichiga qarasa, unda yana bir narsa bor ekan: oq qog‘ozcha. Undagi titroq qo‘l bilan yozil​gani bi​li​nib turgan, ammo o‘qisa bo‘ladigan xatda shun​day deyil​gan​​​di: “Men o‘zimga juda yoqadigan zamonni topdim. En​di shunda qolmoqchiman. Senga esa omad tilayman, Anton.”

Antonning onasi xonaga kirdi. “Tuzatish qanchaga tushdi?” – so‘radi u.

“Hech qanchaga”, – dedi Anton.

“U keksayib qolgan, – dedi Antonning onasi. – Qayt​ganida pulini berib qo‘yishimiz kerak.”

Anton hech nima demay, oq qog‘ozchani cho‘n​tagiga tiqdi. Baribir onasi ham, boshqa birov ham bu voqeaga ishonmasligini bilardi.

Chayqov bozori
Anton chayqov bozoriga bordi. U yerda bahor, kuya​dori va qars-qurs kartoshka hidi ufurib turardi. Odamlar tirband, yurib bo‘lmasdi. Bir sotuvchi qiziq-qiziq gaplar aytib, mollarini reklama qilayotgandi. Juda antiqa narsalar bor edi: karnayli eski sharmanka, Morze (telegramma al​ma​shish) apparatlari, durbinlar, avtosignallar, o‘yinchoq soat​lar, chinni yuzli ajoyib qo‘g‘irchoqlar, bir qo‘lli o‘yin​choq ayiqlar. Anton gohi​da olomon tomonidan turtilib chet​ga chiqib qolardi, gohida esa nimanidir qo‘liga olib, yana joyiga qo‘yardi. Narxini sira so‘ramasdi. O‘ziga yoqib qolgan narsani olishga, baribir puli yetmasdi.

Anton yog‘och do‘konda sotilayotgan yupqa, yog‘li qars–qurs kartoshkadan bir xaltacha sotib ola olishini o‘ylab turgandi. Shu payt u bir narsani ko‘rdi-da, qotib qol​di va o‘tib qaytayotganlarning yo‘lini to‘sib qo‘ydi. Bu kek​sa soatsozning do‘konidagi, zamonga sayohatlar qilish uchun ishlatiladigan, antiqa gardish ekan.

“Bu g‘alati narsa nima o‘zi?” – deya sekin so‘radi u sotuvchidan.

“Bilmadim, – dedi u. – Devor bezagi bo‘lsa kerak.”
Anton savol berayotganida, o‘zini o‘sha narsaga nisba​tan iloji boricha befarqday tutishga urindi: “Qancha turadi bu narsa?”

Sotuvchi yelkasini qisdi va hatto Anton uchun ham baland bo‘lmagan narxni aytdi. Albatta, u qars-qurs kar​toshkadan voz kechsagina.
“Xo‘p, men uni olaman” – dedi Anton va chaqalarni aniq sanab bergach, zamon gardishini ehtiyotkorlik bilan qo‘l​tig‘iga oldi.
“Bu nima ekan?” – so‘radi Antonning onasi, u uyga ki​rishi bilan.

“Chayqov bozoridagi kishi aytishicha, devor be​zagi”, – dedi Anton o‘zini chin so‘zlayotganday tutib.
“G‘alati bezak”, – to‘ng‘lladi Antonning onasi. Uning kayfiyati yomon edi. Anton dadasi bilan o‘tkazishi kerak bo‘lgan kunlarda, u mana shunday ahvolga tushardi.

“Vaqtida tayyor bo‘l, dadang seni o‘n ikkida olib ke​tar​kan”, – dedi u.

Anton zamon gardishini olib, nimadir deb to‘ng‘il​ladi-da, xonasiga kirib ketdi. Ota-onasi bir-birini yaxshi ko‘r​may qolishgan bo‘lsa, u nima qila olardi.

Anton asboblar qutisini keltirdi va ancha urinib bir ki​chik mixni devorga qoqdi. Nihoyat, gardish u xohla​gan joy​ga ilindi. Anton undan ko‘zini uzmay, tikilib turdi. “Bu ha​qiqatan ham keksa soatsozning zamon gardishimi? Bal​ki u ishlamay qolgandir.” U shuni tekshirib ko‘rishi kerak edi. Iloji boricha tezroq va dadasi uni olib ketishga kel​gunicha. 

Mushuk Kassandra notanish narsani ishonchsizlik bilan iskab ko‘ra boshladi. Anton milni ozgina orqaga bur​di. Gardish aylana boshladi. Mushuk tezligi oshib bo​rayotgan aylanma harakatlarni diqqat bilan kuzatib turdi. Anton gardishning o‘rtasiga qaradi. “Soatsoz aytgan sehrli she’r qanday edi?”
“Baland, past-u – kecha-yu, erta,

Lahza bo‘lar mangulik.

Xohlaganlar ko‘rishi mumkin,

Hech nima o‘tmagay – vaqt ham shuningdek.”

Anton baland va aniq ohangda shuni aytdi. Biroq hech bir o‘zgarish bo‘lmadi.

Anton hayron bo‘lib atrofga qaradi. U hamon o‘z xona​sida edi. Ammo uning atrofida unga sira tegishli bo‘lma​gan bir qancha narsalar yotganmish. “Kassandra qayerda qolgan ekan?” Shu payt eshik ochildi va undan Antonning ota-onasi kirib kelishdi. Ular unga e’tibor bermay, yongi​nasidan o‘tib ketishdi. Antonning kara​voti turishi kerak bo‘l​gan joyda, g‘ildiraklar ustiga qo‘yilgan bir katta savat bo‘​lib, uning usti moviy rangli mato bilan yopilgan ekan. Savat ichida bir murg‘ak bola yotardi.
“Menimcha, Anton menga o‘xshaydi”, – dedi Anton​ning dadasi so‘yinib.

“Bu men bo‘lsam kerak”, – o‘yladi Anton. 
Chaqaloq yuzini burishtirib chinqira boshladi.

“Bu yerda bitta Anton ortiq, – o‘yladi Anton. – Men ya​na o‘zimning hozirgi yoshimda bo‘lib qolishimni istay​man.”
U zamonga sayohatning hikmatli so‘zini xayolan tak​ror​ladi. Uni xayolidan o‘tkazib bo‘lishi bilan, ayla​nishi sekinlashib to‘xtagan zamon gardishining oldida yana o‘ti​rib qoldi.
Anton dadasi uni dahlizdan chaqirayotganini eshitdi.

“Men senga o‘xshaymanmi?” – so‘radi Anton undan.

“Bu haqda sira o‘ylab ko‘rmaganman”, – javob berdi Antonning dadasi xijolat chekib.

“Kattalar o‘zi shunaqa. Ular hamma narsani unu​ti​sha​di, – o‘yladi Anton. – Hatto bir-birlarini yaxshi ko‘​rish​ga​ni​ni ham.”

Antonning dadasi

Anton shaharni aylanib, “xaridorlik o‘yini” o‘ynadi. U o‘zini o‘ta boyday tasavvur qilib, o‘ziga yoqqan hamma nar​sani xayolan sotib olaverdi: uch kilo yum​shoq karamel, hayvonlar do‘konidan ikkita mushuk, uchta it, yettita to‘​tiqush, Sibille uchun katakon, pushti rangli yumshoq to‘ng‘iz.

Shu payt Anton ko‘chaning narigi betidan ketayot​gan dadasini ko‘rib qoldi. U uni chaqirmoqchi bo‘ldi. Qarasa, dadasi yolg‘iz emas ekan. Yonidagi ayol uning qo‘lidan mahkam ushlab olgandi. 
“Uni qo‘yib yubor, u mening dadam”, – pichirladi Anton g‘azablanib. U ularni kuzata boshladi. 

Dadasi bilan o‘sha begona ayol oyna ortidagi pesh​tax​talarga qarab qolganlarida, Anton ham yurishdan to‘xta​yot​gandi. Antonning dadasi nimanidir sezganday, bir mar​ta orqasiga o‘girildi. Ammo Anton tezda bir uy zinaxona​siga kirib yashirindi. Nihoyat, ular ikkalasi qahvaxonaga kirib ketishdi.

Anton tashqarida qoldi va o‘yladi. Bir ozdan so‘ng u ehtiyotkorlik bilan kirish eshigi oynasidan qaradi. Ha, ular shu yerda o‘tirgan ekanlar. Ayol qo‘lini dadasining qo‘li ustiga qo‘ydi. Shu payt Antonning xayoliga bir fikr keldi. U eshikni ochdi va to‘ppa-to‘g‘ri dadasining oldiga bordi.

“Anton! – qichqirdi dadasi. – Qayerdan kelib qol​ding?”

“Seni izlab yurgandim”, – dedi Anton. 

“Nima uchun? – Antonning dadasi xavotirga tushdi. – Onang yubordimi?”

Anton boshini quyi soldi. Uning aytishicha, sen endi uyga sira har doimgidek kech kelmasliging kerak.”

“Nima-a-a”, – dedi Antonning dadasi tushunolmay.

“Sen ajrashmaganmisan?” - so‘radi Antonning dadasi​dan yonida o‘tirgan ayol.

“Ajrashganman”, – dedi Antonning dadasi xijolat​lanib.

“Unaqaga o‘xshamayapti, – dedi ayol. – Uyingga yana kechikib borishingga, men sababchi bo‘lib qolmay.”

U paltosini olib ketdi.

Antonning dadasi, hech nimani tushunolmay, uning ortidan qarab qoldi.

“Bu nima qilganing?” – dedi u nihoyat Antonga. 

“U menga yoqmaydi”, – ming‘illadi Anton.

“Ammo menga shu ma’qul”, – jahl qildi Antonning dada​si.

Anton o‘girilib, ketmoqchi bo‘ldi. 
“To‘xta, ketmaysan! – qichqirdi Antonning dadasi. – Endi qahvani bir o‘zi ichadi, deb o‘ylayapsanmi?”

Anton issiq shokolad buyurtma qildi. Dadasi qahva bu​yurdi. Ikkalasi chashkalaridagini aralashtirishdi. Anton​ning dadasi aksirdi.

“Endi, – o‘yladi Anton. – Nihoyat, endi u menga nima uchun boshqa dadalarday oilasi bilan yashamas​ligini aytadi.”
Antonning dadasi yana bir marta aksirdi.

“Biror nima desangchi”, – o‘yladi Anton iltijo qil​ganday.

“Bu yerdagi pirojniylar juda yaxshi. Bittasini tatib ko‘r”, – dedi Antonning dadasi, nihoyat.

Anton indamay boshini chayqadi.

Katta sayohat

Anton ko‘p kundan buyon qulay fursat kutib yurgandi. Zamonga katta sayohat qilishni ko‘zlab. Bir necha daqi​qaga yoki yilgagina emas. Biroq buning uchun u yolg‘iz qolishi kerak edi. Shunday ishlar bor-ki, ularni bajarishga ko‘pincha onalar to‘sqinlik qilishadi.

“Bugun ham biror joyga borasanmi?” – so‘radi Anton tushlik paytida umid bilan.
“Yo‘q, yo‘q”, – yupatganday bo‘ldi onasi. U savol​ning asl ma’nosini anglay olmaganga o‘xshardi.

Shu payt telefon jiringlab qoldi.

Antonning onasi go‘shakni qo‘yishi bilan, shosha-pisha qog‘ozlarni bir sumkaga soldi.

“Afsus, baribir bormasam bo‘lmaskan, – dedi u Anton​ga. – Bu kechgacha davom etishi mumkin.”

“Hechqisi yo‘q”, – dedi Anton shodligini yashirishga uri​nib.

Anton yolg‘iz qolgach, karavotining tagidan safar an​jom​larini chiqardi, oziq-ovqat sifatida bitta olma, bir nech​ta yassi shokoladlarni, ulardan tashqari gugurtni, eski cho‘n​​tak pichog‘ini, bir o‘ram arqonni va cho‘ntak fonusini oldi. Albatta, zamonga sayohatning sehrli she’ri yozilgan qo​g‘ozni ham. Anton sehrli she’rni yoddan bilsa-da, qo​g‘ozni har ehtimolga qarshi o‘zi bilan birga olishni lozim topgandi. U bularning ham​masini orqasiga ilib oladigan matoli xaltasiga joylash​tirdi. Ikki qo‘li bo‘sh bo‘lishini xoh​lardi. Kassandra ham tezda bir quti ovqat va toza suv bilan ta’minlandi. Zamonga bunaqa sayohat qancha davom eti​shini bilib bo‘lmasdi-da.

Nihoyat, Anton zamon gardishining oldiga o‘tirdi. Bir oz ishonchsizroq ovozda sehrli she’rni aytdi. Ozgina kutib turdi-da, gardish milini astoydil orqaga burdi. Gardish se​kin g‘izillab aylana boshladi.

Bu safar Anton uyqusiramadi. U o‘zini bir qorong‘i, chu​qur jar oldida turganday his qildi. “Yo‘q!” – deya qich​qirishga ulgurdi u va pastga tushib ketdi. Tushib ketaver​di, ketaverdi, ketaverdi.

“Zamonlarga sayohatlar xatarli”, – Keksa soatsoz​ning shu gapi uning qulog‘iga chalindi.

“Bu yerdan bir amallab chiqib olsam, – xayolidan o‘t​kazdi Anton tushib ketayotib, – hech qachon biror zamon​ga sayohat qilmayman.” U yanada tezroq va tezroq tusha​yot​ganidan, yana biror nimani o‘ylashga ham ulgurolmay qoldi.

“Tarap, tarap, tarap.” Anton qo‘rqib ketdi. U sarosi​ma​ga tushib atrofga qaradi. U bir bahaybat keksa eman da​raxti tanasiga suyanib o‘tirganmish. Oldida bir tosh yot​qi​zilgan yo‘lak bor ekan.

Anton ehtiyotkorlik bilan oyoqlarining barmoqla​rini qi​mirlatib ko‘rdi. Ular qimirladi. Keyin qo‘llarining bar​moq​​larini harakatlantirdi. Muammo yo‘q ekan. Keyin u sekin o‘rnidan turdi. Hech bir joyi og‘rimadi. Demak, hech qanday shikastsiz tushgan. Shundan so‘ng anjomlari solin​gan xaltani paypasladi. U ham joyida ekan.

“Tarap, tarap” yana takrorlandi. Antonning oldidan bir otliq o‘tdi. Otning taqalari toshlarga tegib shovqin chiqar​di. Otliq bir kichik, oq uy ro‘parasiga kelib, pastga tushdi.

Uy! Bu uyni u qayerdan bilardi? U o‘ylab qoldi. Shu payt esiga tushdi. Bu kichik oq uy u yashaydigan ko‘chada edi. Anton aniq esladi. Uning kirish eshigi yonida, – “Ma​daniyat yodgorligi”, – deb yozilgan ko‘k-oq taxtacha ilin​gandi. U o‘zi yashaydigan uyni hech qayerdan topa olmadi. U hali ancha yangi edi-da. Anton qayerda turganini aniq​lashga harakat qildi. Har holda u o‘zi tushgan joyda edi. Go‘zal, keksa eman ham shu yerda ekanligiga achindi.
“Demak, meni hali qurib bitirilmagan uyda hozir​cha o‘zi ham yo‘q bo‘lgan mushuk kutayotgan ekan-da”, – o‘y​ladi Anton. Bu tushunarsiz hol edi. Shu bois Anton bu haq​da sira o‘ylamaslikka qaror qildi.

Yana otliqlar o‘tishdi, uzun ko‘ylakli ayollar sayr qili​shib yoki do‘konlarga kirib-chiqib yurishardi, kich​kina bo​lalar ko‘chada o‘ynayotgandilar. Yon atrofda mashina ham, mototsikl ham, tramvay ham yo‘q. Shov​qin ham eshi​tilmasdi. Faqat ot go‘ngi atrofida o‘rala​shib qolgan chum​chuqlarning chug‘urlashlari quloqqa chalinayotgandi.

Anton nima qilishi kerakligini o‘yladi. Maktabiga bori​la​digan yo‘lning oxirida maktabi ham bo‘lmasligi, xayoliga keldi. Bu fikr unga yoqdi va u o‘sha tomonga yurdi.
Tomi baland nishabli kichkina oq uy kelajakdagi ma​daniyat yodgorligiga o‘xshamasdi. Uning eshigi tepasida, – “Taqa qoqish va arava sozlash ustaxonasi”, – yozuvi bor edi. Anton ichkarida bir bo‘lak cho‘g‘li temirni ter to‘kib urayotgan semiz erkakni ko‘rdi. Uy oldida bir ot o‘ziga taqa qoqilishini kutib turardi. Anton yassi shokoladning qog‘ozni ochib, uning yarmini kafti​ga qo‘ydi-da, otga uzat​di. Ot yassi shokoladni zo‘r ish​taha bilan yedi. Anton unga shokoladning qolgan yar​mini ham berdi. Uning o‘zi umu​man och qolmagandi. 
“Bu o‘zi qaysi zamon ekanligini bilmadim-u, lekin men​ga juda ma’qul, – o‘yladi Anton. – Hamma yoq tinch​gina, osoyishta ekan.”
“Ey, do‘zaxiy maxluq! Yo‘qol, shaytonvachcha!” – o‘sh​qirdi bir ovoz.

Anton hadiksirab bir qora mushuk ketidan dastlab yog‘och tuflisini, keyin esa toshlarni otayotgan bir keksa ayolga qarab qoldi. Mushuk qochib devorning qop-qoron​g‘i burchagiga kirib ketdi.

“Kel, mushuk, – dedi Anton. – U javrayveradi. Men​dan qo‘rqmasang ham bo‘ladi.”
“Kim u gapirayotgan?” – so‘radi yoqimsiz ovoz.

Anton yuqoriga qaradi. G‘alati kiyimli bir kishi turardi.

“Siz kimsiz o‘zi?” – so‘radi Anton.

“Shahar qo‘riqchiman. Ko‘rib turibsan-ku, – dedi erkak qovog‘ini solib. – Bu yerda kim bilan gapla​shayotganding? Qani, ayt!”

“Bunga uning nima daxli bor ekan”, – o‘yladi Anton. Ammo u g‘alati kiyimli kishini yanada g‘azablantir​mas​likka harakat qildi. “Qora mushuk bilan”, – javob berdi u va mushukni topish uchun, cho‘ntak fonusini yoqdi.

“Shaytonchiroq!” – qichqirdi erkak va darhol bir-ikki qadam ortga tashladi.
“Yo‘q, cho‘ntak fonusi”, – tushuntirdi Anton va fonusni qayta-qayta yoqib o‘chirdi.

“Jodugarlik!, – qichqirdi shahar qo‘riqchiligidagi erkak va Antonning qo‘lidan ushlab, – sening joying qamoqda”, – dedi.
Anton undan vaqtida qutulishga harakat qildi va im​koni boricha tez yugurib qochib ketdi. Yomon za​mon ekan bu. Odamlari qora mushuklarga ham, cho‘n​tak fonuslariga ham qarshi ekanlar.

Antonga uning ortidan ta’qib qilib kelayotgan kishi​ning qadam tovushlari eshitildi. U navbatdagi tor ko‘chaga burilib qarasa, ko‘chaning oxiri berk ekan. Uning oldida baland devor bor edi. Anton og‘ir nafas oldi. U qamoqqa tushishni xohlamasdi! Buning ustiga biqini og‘rib qolgan​di. Shu payt uning yonidagi tor eshik qiya ochildi va Anton yashin tezligida bir qop-qorong‘i dahlizga tortib olindi.

“Pssssst!” – dedi kimdir.

Anton tashqaridagi qadam tovushlari va ovozlarni eshit​di. Shahar qo‘riqchisi hamkasblarini yordamga cha​qir​gandi.
“Shu yerda bo‘lishi kerak, – u kimdir shunday deganini eshitdi. – Uylarni tintinglar!”

Antonning ko‘zlari sekin qorong‘ilikga o‘rgandi. Uning yonida qisqartirilgan oq soqolli va unga mehr ko‘zlari bilan qarayotgan bir erkak turardi. “Kel, – dedi u Antonga sekin. – Sen yashirinishing kerak.”

“Nima uchun? – so‘radi Anton. – Bu yerdagilarning ham​masi jinnimi yo ularga biror nima bo‘lganmi?”

Sen qora mushuk bilan gaplashding. Shuning o‘zi seni jodugarlikda ayblashlari uchun kifoya. Kelaqol, tezroq.”

Erkak Antonni o‘zi tomonga tortdi. Ular bir necha qadam pastga tushishdi, keyin uzun yo‘lakdan yurib, ko‘​rin​may turgan yog‘och eshikdan ichkariga kirishdi. Bu g‘a​lati, ammo juda xushbo‘y hidli katta xona ekan. Shipning hamma joyida quritilgan giyohlar osig‘liq turardi. Bir uzun stol ustida turli likoblar, qadahlar, o‘lchov idishlari bor edi. Biroq Antonni hammasidan ham ko‘p hayratlantirgan narsa qora mushuklar bo‘ldi. Anton sanab ko‘rsa, ular yet​titadan kam emas ekan.
“Ular mayib bo‘lib qolishsa, mening oldimga kelishadi, – uqdirdi erkak. Ularga kimdir men davolash san’atidan xabardorligimni aytgan bo‘lsa kerak. Shu​ning​​dek, men ularni shaytonvachchalar deb haqorat qilmasligimni ham.”

“Qora mushuk bilan gaplashgan kishi, haqiqatan ham qamalishi mumkin ekan-da?” – so‘radi Anton. U bunga sira ishona olmayotgan edi. 

Erkak boshini quyi soldi. “Mushuklar qora tukli, odam​lar esa qizil sochli bo‘lmasligi kerak. Kishi ko‘p narsani bi​lishi ham mumkin emas. Biz yashaydigan zamon mana shu​naqa.”

“Faqat Siz, - tuzatdi Anton. – Men boshqa zamonda yashayman.”

“Nega unday deyapsan?” – so‘radi erkak.

Anton cho‘ntak fonusini hamon qo‘lida ushlab tur​gandi. Uni yoqdi. Erkak cho‘ntak fonusini oldi va bir oz un​ga tikilib turib, – “Sen qayerdan kelding?” – deb so‘radi.
“Eng keyingi zamondan, – tushuntirdi Anton. – Men oz​gina ortga sayohat qilgandim.” U zamon gardishi bilan bog‘​liq voqeaning hammasini aytib berdi.

Erkak cho‘ntak fonusini yana bir marta ishlatib ko‘rdi. Uning yuzi jiddiy edi. “Sizlar mana shunga o‘xshash za​rar​siz narsalar ixtiro etsangiz kerak”, – dedi u. – Sen iloji bo​ri​cha tezroq qaytishing kerak. Bu zamon sen uchun xatarli.”

Qayerdandir qiy-chuv eshitildi. “Ochinglar, tez oching​lar!”

“Ular eshigimning oldida, – dedi erkak. – Seni bu yer​dan topishsa, ikkimizga ham yomon bo‘ladi.”

“Xo‘p, – dedi Anton. – O‘zim ham bu zamondan to‘y​dim.”

Erkak Antonga nur sochib turgan billurni uzatdi.

“Buni esdalik sifatida ol.”

Anton billurni qo‘liga oldi. Uning silliq sirtlar va bur​chaklar kishiga huzur bag‘ishlarkan. Anton qanday​dir bir mo‘jizaviy kuch shu billurdan o‘ziga o‘tayot​ganini his qildi.
“Menga mumkin emas-da, – dedi u afsuslanganday bo‘​lib. – Agar men bu zamondan biror nima olib ketadigan bo‘l​sam, undan qayta olmay qolaman.”

“Men uni senga yuborishning biror yo‘lini topa​man”, – dedi erkak. – Albatta, men zamonga sayohat qilolmayman. Bu yerda faqat ayrim g‘oyalarni amalga oshirishga harakat qilyapman. …”

Taqillatish va qiyqiriqlar kuchaydi.

“Ochishim kerak”, – dedi erkak.

 [image: image37.jpg]



Hikmatli she’r! “Kecha, erta, baland, past, - boshladi Anton. – Unday emas shekilli”. Kimdir eshikni yana ta​qil​latdi. Anton orqasiga ilib yurgan xaltachasidan sehrli she’r yozilgan qog‘ozchasini olmoqchi bo‘ldi.

“Narsalarim! Ularni qoldiribman! – qichqirdi Anton. – Buning ustiga sehrli she’rni bilmayman.”

Taqillatish yanada kuchaydi. Mushuklar allaqachon ya​shi​rinib olishgandi.

“Xavotirlanma, – dedi erkak qat’i ohangda. – Uni bila​san.”

Anton chuqur nafas oldi.
 “Baland, past-u – kecha-yu, erta,

 Lahza bo‘lar mangulik.

 Xohlaganlar ko‘rishi mumkin,

 Hech nima o‘tmagay – vaqt ham shuningdek.”

Oxirgi so‘z aytilgach, Antonning atrofi qorong‘i​lashdi va qorong‘ilashib qoldi.

“Qachon qaytarkanman? – o‘yladi Anton. – O‘z zamo​nimga qaytgim kelyapti.”

Qorong‘ilik saqlanib qoldi. “Endi sira zamonga sayohat qilmayman!” – ahd qildi Anton. Keyin u ko‘zlari yumuq bo‘lgani uchun, qorong‘i ekanligini angladi va ko‘zlarini ochdi. Tushdan keyingi yorug‘ payt. Mushuk ham uyg‘ondi, cho‘zildi va toraydi, huzur qilib esnadi. Antonning cho‘n​tak fonusi qo‘lida edi. Anjomlarining qolgani esa qaysidir zamonda qolgandi.

“Uhhh, – dedi Anton, – xayriyat, bu safar ham ham​masi yaxshi tugadi.”

U zamon gardishini devordan olib, uni karavot ta​giga tiqdi. Eng to‘riga.

Billur

Anton maktabdan qaytganida, qorong‘ilashayot​gan​di. Sovuq shamol esayotgandi. Anton kurtkasining yoqasini ko‘tardi va qo‘llarini cho‘ntaklariga tiqdi. U qo‘lqoplarini yana yo‘qotib qo‘ygandi. Keksa soatsoz​ning ustaxonasi ol​didan o‘tayotib, u ichkarida chiroq yonib turganini ko‘rdi. “Soatsoz qaytib kelganmikan?” Anton eshikni ochishga urin​di, ammo u yopiq edi. Endi eshikda boshqa yozuvli lavha ilingan ekan: “Vaqtincha yopiq. Sozlash ishlari qabul qilinmaydi.”
“Qulfbuzarlar kirib olishmaganmikin? Axir, zamon gar​​dishi ham sirli holda chayqov bozoriga chiqib qolgan​di-ku. Biroq kirib olganlar odatda chiroqni yoqib qo‘ymas​dilar. Juda bo‘lmasa, cho‘ntak fonusidan foy​dalanardilar.”

Anton eshikni taqillatdi. Bir zumdan so‘ng ustaxona orti​dagi xonadan kimdir chiqib keldi. Bu soatsoz edi. U Antonni tanib eshikni ochdi.

“Shu yerda ekansiz! – baqirib yubordi Anton suyunib. – Qanday bo‘ldi o‘zi?” Keyin u soatsozning tashvishli yuzi​ga nazar tashladi.

“Biror nima bo‘ldimi?” – so‘radi u.

Soatsoz uh tortdi. “Men katta xato qilib qo‘ydim. Oxirgi marta zamonga sayohat qilganimda, zamon gardishini ham o‘zim bilan olib ketishim kerak edi. Shuning uchun ataylab qaytib kelgandim. Ammo u joyida emas ekan. Tu​shunyapsanmi: Men uni ixtiro qilganman. Demak, uning ja​vobgarligi ham mening zimmamda. Har kim o‘z ixtirolari uchun javobgar.” U stol yoniga o‘tirdi va boshini ikki qo‘li bilan chang​gallagan holda dedi: “Buning ustiga endi qaytib kelolmayman. Boshqa zamonga juda o‘rganib qoldim.”
“Meni shu yerda kuting! Xo‘pmi? Men hozir qaytib ke​laman”, – dedi Anton.

“Yaxshi, – boshini quyi soldi soatsoz. – Men ikki​mizga choy qaynatib turaman.”
Anton uyiga yugurib bordi va karavotining tagidan za​mon gardishini chiqardi.

Anton qaytib kelishi bilan, soatsoz ikki chashka choyni stolga qo‘ydi. Anton esa hech nima demay zamon gardi​shi​ni stolga qo‘ydi. Keyin u uni qay holda va qayerdan top​ga​nini aytib berdi.

“Zamonlarga sayohat qildingmi?” – so‘radi soatsoz qo‘r​qib ketib.

“Ozgina xolos, – tinchlantirdi uni Anton. – Endi hech qachon unday qilmaslikka ahd qildim: hech qachon. Bu narsadan qutulayotganimdan ham ancha xursandman.”

“Bu safar men uni olib ketaman, – dedi soatsoz. – Am​mo buning evaziga senga, meni eslatib turishi uchun, bir narsa bermoqchiman.” U ko‘p narsalarini titkilab, izlaga​nini topganday bo‘ldi. 

“Ajdodlarimdan biri olim va tabib bo‘lgan. Yaxshi​yam​ki, o‘shanda o‘zgalar uni jodugarlikda ayblab jazo​ga tor​tish​magan. Bu uniki, endi esa seniki bo‘ladi.” 
U Antonga oq billurni uzatdi. 
Antonning kafti sovuq sirtlar va burchaklar ustida yo​pil​di. U undan o‘ziga qandaydir quvvat o‘tayotganini sezdi. 

Anton sira ikkilanmadi: bu o‘sha billur edi.

